
FORYSTUGREIN

Kristinn Halldór Einarsson, Formaður Blindrafélagsins

Stuðningur til sjálfstæðis í 70 ár

Blindrafélagið, samtök blindra og sjónskertra á Íslandi er samfélagslegt afl - manréttindasamtök - sem berst fyrir því að blindir og sjónskertir einstaklingar geti lifað sjálfstæðu, innihaldsríku og ábyrgu lífi og að þeim sé tryggður jafn réttur og jöfn tækifæri til ábyrgrar, virkrar og viðurkenndrar þátttöku í öllum þáttum samfélagsins. Ekkert um okkur án okkar er alþjóðlegt kjörorð sem Blindrafélagið á með öðrum samtökum fatlaðra.

Stofnun Blindrafélagsins 

Þann 19. ágúst 1939 stofnuðu 13 einstaklingar Blindrafélagið. Allir áttu þeir það sameiginlegt að vilja taka stjórn á eigin málum og stuðla að auknu sjálfstæði blindra. Frá stofnun Blindrafélagsins hefur mikið vatn runnið til sjávar og Blindrafélagið er í dag einnig samtök sjónskertra. Allt frá stofnun hefur félagið átt hlut að fjölmörgum framfaramálum í þágu blindra og sjónskertra og er í dag mikilvægur aðili þegar kemur að stefnumótun og framkvæmd í hagsmunamálum blindra og sjónskertra.

Fjöldi blindra og sjónskertra

Um mitt árið 2009 voru 1.507 einstaklingar skráðir hjá Þjónustu- og þekkingarmiðstöð fyrir blinda, sjónskerta og daufblinda einstaklinga sem uppfylltu skilyrði Alþjóðaheilbrigðismálastofnunarinnar (WHO) um blindu eða sjónskerðingu. Af þeim voru 123 (8%) alblindir eða því sem næst. 163 (11%) voru undir 21 árs aldri og 135 (9%) á aldrinum 6-21 árs, 316 (21%) voru á aldrinum 22-69 ára, og 1.030 (68%) 70 ára eða eldri.

Hverjir eru sjónskertir og hverjir eru blindir?

Algengustu sjónvandamál fólks, eins og nærsýni, fjarsýni og sjónskekkja, flokkast ekki sem sjónskerðing. Samkvæmt alþjóðlegri skilgreiningu eru þeir einir sjónskertir sem sjá minna en 6/18 (30%) með betra auga með besta gleri eða hafa sjónsvið þrengra en 20°.  Samkvæmt sömu skilgreiningu eru þeir blindir sem sjá minna en 3/60 (5%) með betra auga með besta gleri eða hafa sjónsvið minna en 10°. 

Þjónustu- og þekkingarmiðstöð

Þjónustu- og þekkingarmiðstöð fyrir blinda, sjónskerta og daufblinda einstaklinga tók til starfa samkvæmt lögum 1. janúar 2009. Mikil samstaða var um málið á þingi og voru fagleg vinnubrögð við undirbúning málsins lofuð af öllum sem aðkomu áttu að málinu.

Markmið miðstöðvarinnar er m.a. að auka möguleika þeirra sem eru blindir, sjónskertir eða daufblindir til virkni og þátttöku á öllum sviðum samfélagsins til jafns við aðra, með áherslu á stuðning til náms, sjálfstæðs heimilishalds, virkra tómstunda og atvinnuþátttöku.

Á undanförnum árum hefur málaflokkur blindra og sjónskertra þurft að sæta mikilli vanrækslu af hálfu stjórnvalda. Svo rammt hefur kveðið að úrræðaleysinu að foreldrar hafa talið sig nauðbeygða til að flytjast erlendis til að tryggja blindum eða sjónskertum börnum sínum viðunandi stuðning og þjónustu, auk þess sem dæmi eru um að ungt vel menntað blint eða sjónskert fólk sjái meiri framtíð í búsetu erlendis en hér á landi.

Í þessu ljósi er mikilvægt að stjórnvöld taki þá siðferðislegu afstöðu að þrátt fyrir erfitt efnahagslegt ástand þá verði ekki neitt gert sem orðið getur til að lama starfsemi Þjónustu- og þekkingarmiðstöðvarinnar, svo sem eins og óraunhæfar niðurskurðar-eða sameiningarhugmyndir. Blindir, sjónskertir, fjölskyldur þeirra og aðstandendur eiga það inni hjá íslenskum stjórnvöldum að nýrri miðstöð, stjórnendum hennar og starfsfólki, verði gefið tækifæri til að byggja upp þjónustustig og starfsemi sem er samboðin þeirri samfélagsgerð sem við viljum búa við.

Ferðaþjónustumál

Málaflokkur sem er mikilvægur blindum og sjónskertum er ferðaþjónustumál. Að komast ferða sinna á sjálfstæðan máta og vera ekki stöðugt upp á aðra kominn er öllum mjög mikilvægt. Sveitarfélögin bera ábyrgð á ferðaþjónustumálum fatlaðra og í raun er það svo að víðast hvar eru þau mál þannig að frekar mætti líkja við gripa-flutninga heldur en að verið sé að leysa úr einstaklingsbundnum þörfum fólks að komast leiðar sinnar. Frá þessu er ein mikilvæg undantekning sem er ferðaþjónusta blindra í Reykjavík, sem er líklega eina  úrræði í ferðaþjónustumálum fatlaðra sem getur talist uppfylla ákvæði Sáttmála Sameinuðu þjóðanna um réttindi fatlaðra, sem Ísland hefur skrifað undir. Blindrafélagið veitti Reykjavíkurborg Samfélagslampa Blindrafélagsins til að vekja athygli á þessari góðu þjónustu. Því miður er það svo að nágrannasveitarfélög Reykjavíkur eru alls ekki að bjóða upp á sams konar þjónustu. Blindir og sjónskertir íbúar þeirra sveitarfélaga eru því mun verr staddir en félagar þeirra sem búsettir eru í Reykjavík.

Okkar hlutverk er: Stuðningur til sjálfstæðis

Hlutverk Blindrafélagsins er að stuðla að því öllum stundum að blindir og sjónskertir einstaklingar geti lifað sjálfstæðu og innihaldsríku lífi og verið samfélagslega virkir.

Í sumum tilvikum kann að vera þörf á stuðningi og það er mjög einstaklingsbundið hvar og hvenær stuðnings er þörf. Stundum þarf sá stuðningur að vera samfélagslegur, stundum frá stofnunum eða félagasamtökum og stundum frá fjölskyldu og vinum.

En lykilatriðið er að stuðningurinn sé til sjálfstæðis því það mun fremur leiða til góðs.

Bls 2 og 3. 

Innihald:

Hollráð: Hvernig get ég stuðlað að betri sjónheilsu?

Um augun, sólarljósið og hvernig hægt er að verja augun. Bls. 2.

Hef aldrei litið á mig sem fatlaða!

Halla Dís Hallfreðsdóttir segir frá hvernig er að lifa með arfgenga augnsjúkdóminn Retinitis Pigmentosa, að starfa sem hjúkrunarfræðingur og eiga ríkt fjölskyldulíf. Bls. 8.

Töff lögblindur tamningamaður!

Alexander er með hesthús í Mosfellsbæ en þar rekur hann fyrirtækið Hestasýn ehf. með konu sinni og börnum. Hann og konan hans hafa verið í verðlaunasætum á hinum ýmsu mótum síðustu árin. Bls. 11.

Talandi krakkaúr með vekjara, talandi mælir, stækkari og margt fleira.

Blindum og sjónskertum einstaklingum standa til boða margs konar hjálpartæki sem ætlað er að styðja við nám, atvinnuþátttöku, tómstundaiðkun og/eða athafnir daglegs lífs. Bls. 12

Æskulýðsfulltrúi af lífi og sál

Þann 1. júní sl. réð Blindrafélagið til starfa æskulýðsfulltrúa. Í starfið var ráðinn ungur félagsmaður, Þorkell Jóhann Steindal. Þorkell er sjónskertur, en hefur ýmislegt reynt og er fullur af hugmyndum og áhuga. En í hverju er starf æskulýðsfulltrúa fólgið? Bls. 14.

Heljarmenni á Hvannadalshnjúk

Hvannadalshnjúkur??!  Af hverju er blint og sjónskert fólk að þvælast upp á fjöll? Bls. 17.

Merkisatburðir...

Merkisatburðir allt frá 1870 og fram til okkar daga. Hvernig hefur þróunin verið? Hvenær varð bylting í fjölmiðlun fyrir blint og sjónskert fólk? Hvaða ár samþykkti ríkisstjórn Íslands neyðaráætlun til að  mennta sérkennara fyrir blinda og sjónskerta nemendur .... og margt fleira forvitnilegt. Bls. 18.

Sáttmálinn undirritaður

Með 1. tbl. Víðsjár fylgir sérblað: Sáttmáli Sameinuðu þjóðanna um réttindi fatlaðs fólks, prentaður í heild sinni. Ísland hefur undirritað Sáttmálann. Inngangur er ritaður af Helgu Baldvins- og Bjargardóttur, lögfræðingi og þroskaþjálfa. Í innganginum fjallar Helga um nokkrar mikilvægar greinar.

Óvæntar og fyrirsjáanlegar

Niðurstöður úr skoðanakönnun Capacent Gallup á viðhorfum til sjónskerðingar. Bls. 24.

Lífsgæði ...og sjón

Gunnar Hersveinn rithöfundur og heimspekingur flutti hugleiðingu um lífsgæði og sjón á afmælishátíð Blindrafélagsins 19. ágúst 2009. Bls. 27.

Séð með okkar augum...

Á hverju ári fæðast 5–6 sjónskert börn hér á landi, þar af oftast 1–2 blind. Hvaða augnsjúkdómar eru algengastir? Hvernig er sjón þess sem er með RP? Hver er langalgengasta orsök sjónskerðingar á Íslandi? Hver er skilgreiningin á því að vera „lögblindur“? Bls. 28

Blindrafélagið heldur upp á 70 ára afmælið þann 19. ágúst 2009 á Hilton Reykjavík Nordica

Samfélagslampi Blindrafélagsins veittur í fyrsta sinn. Bónus og Reykjavíkurborg fá Samfélagslampann, hvers vegna? Gulllampinn veittur 5 einstaklingum. Meira um afmælið á bls. 6-7 og 20-23.

Bylting í þjónustu við blint og sjónskert fólk

Blaðamaður Víðsjár hitti Huld Magnúsdóttur, forstjóra og bað hana að segja frá hinni nýju Þjónustu- og þekkingarmiðstöð sem er til húsa í Hamrahlíð 17, húsi Blindrafélagsins. Bls. 30.

Senior-verkefnið!

Kristín Gunnarsdóttir sjónfræðingur á Þjónustu- og þekkingarmiðstöðinni segir frá samnorrænu verkefni sem felst 

í að þjálfa og endurhæfa eldra fólk sem er sjónskert vegna ellihrörnunar í augnbotnum (AMD). Bls. 33.

Blindrafélagið þakkar stuðninginn

Stuðningur vinveittra einstaklinga og fyrirtækja hefur reynst félaginu ómetanlegur á liðnum árum. Án ykkar hefðu mörg af verkefnum og baráttumálum félagsins ekki  náð fram að ganga. Bls. 4,6, 12,13, 36–39.

Útgefandi: Blindrafélagið, samtök blindra og sjónskertra á Íslandi, KT: 470169-2149, Hamrahlíð 17, 105 Reykjavík.

Ritnefnd: Kristinn H. Einarsson, Ólafur Haraldsson, Ágústa Gunnarsdóttir, Blindrafélagið og Björn E. Westergren, Hugtök ehf.

Formaður Blindrafélagsins og ábyrgðarmaður: Kristinn Halldór Einarsson.    

Ritstjóri: Björn E. Westergren, Hugtök ehf.

Hugtak, hönnun, umbrot og myndvinnsla: Björn E. Westergren, Hugtök ehf.

Ljósmyndir: Ragnar Th. Sigurðsson, Arctic Images, Guðmundur Ingólfsson, Ímynd o.fl.

Prentun: Ísafoldarprentsmiðja

Bls 4-5

Hollráð: Hvernig get ég stuðlað að betri sjónheilsu?

Ekki reykja 

Reykingar tvöfalda áhættuna á því að verða fyrir sjónskerðingu. Efnasamböndin í tóbaki skemma æðarnar í augunum og auka líkur á ellihrörnun í augnbotnum (AMD) – sem er algengasta orsök alvarlegrar sjónskerðingar á Vesturlöndum.

Borða heilsusamlega 

Það er gott fyrir okkur að borða 5 skammta af ávöxtum og grænmeti á dag. Það er m.a. gott fyrir hjarta og æðakerfið – en hefur líka góð áhrif á sjónheilsuna. 

Efni sem heitir Lutein er mjög gott fyrir augun og ver þau gegn sjúkdómum. Lutein og zeaxanthin, sem einnig er gott fyrir sjónheilsuna, er að finna í dökkum ávöxtum, berjum og grænmeti, svo sem brokkólí, spínati, sveskjum, mangó og bláberjum. Einnig er hægt að fá Lutein sem fæðubótarefni.

Nota hlífðargleraugu 

Á hverju ári lenda einstaklingar í augnslysum sem orsaka alvarlega sjónskerðingu eða blindu. Fyrr á árum voru augnslys algeng meðal ungra drengja um áramót sem afleiðing af flugeldafikti. Þessum slysum hefur farið fækkandi. Blindrafélagið og Slysavarnafélagið Landsbjörg hafa gefið börnum á aldrinum 10–15 ára hlífðargleraugu um áramót til að fækka augnslysum. Mjög mikilvægt er að nota hlífðargleraugu við vinnu og athafnir sem geta valdið tjóni á augum.

Skola með rennandi vatni 

Ef eitthvað lendir í auganu þá skal skola lausa aðskotahluti burtu með rennandi hreinu vatni eða sótthreinsuðum vökva. Ekki reyna að fjarlægja hluti sem eru fastir í auganu. Ef efni hafa farið í augað skal skola það vel upp úr rennandi vatni eða sótthreinsivökva í að minnsta kosti 10 mínútur og halda auganu varlega opnu á meðan. Setja skal síðan klút eða grisju yfir augað þar til komið er á sjúkrahús. 

Augun og sólarljósið

Allir ættu að verja augun gegn miklu og sterku sólarljósi – sama hver árstíminn er – vegna þess að útfjólubláir geislar sólarinnar (UVR) geta valdið óaftur-kræfum skaða á augunum. Langtíma- varnarleysi augnanna gagnvart sólarljósi getur valdið því að ský myndast á augasteinum (cataracts) og aukið hættu á ellihrörnun í augnbotnum (AMD).

Sólgleraugu

Nota skal sólgleraugu sem hindra 99–100% af UVR og 75 –90% af sjáanlegu ljósi. Gleraugun ættu að vera merkt „Type 2“ eða enn betra „Type 3“ og ættu að vera samkvæmt Evrópustaðli 

„CE marking“.

• Alltaf skal hafa sólgleraugu í björtu sólskini.

• Ljósblá augu þarfnast meiri verndar en dökk augu.

• Mundu að sterkt sólarljós kemst í gegnum ský.

• Sólarljós sem endurkastast af vatni eða sjó eykst að styrkleika og því skal gæta sérstakrar varúðar við slíkar aðstæður.

• Hliðarvörn á sólgleraugum er viðbótarvörn gegn sólarljósi.

• Veldu sólgleraugu með gulum, appelsínugulum eða brúnum glerjum, þau eru besta vörn gegn skaðlegum bláum geislum. 

Óskum Blindrafélaginu til hamingju með 70 ára afmælið.

(Logosafn)

Bls 6-7

Bónus og Reykjavíkurborg 

veittur Samfélagslampi Blindrafélagsins

Í tilefni þess að 70 ár eru liðin frá stofnun Blindrafélagsins, samtaka blindra og sjónskertra á Íslandi hefur stjórn félagsins ákveðið að stofna til viðurkenningar sem veitt verður fyrirtækjum eða stofnunum og mun bera nafnið:

„Samfélagslampi Blindrafélagsins, samtaka blindra og sjónskertra á Íslandi“

Samfélagslampi Blindrafélagsins er einstakur gripur, handsmíðaður af  Sigmari Ó. Maríussyni, gullsmíðameistara. Um er að ræða upphleypta lágmynd úr silfri sem sýnir lampann úr merki Blindrafélagsins. Lampinn er festur á sagaða og slípaða steinflís úr skagfirsku blágrýti. Steinflísin stendur á tveimur járnpinnum á blágrýtisfæti. Á fætinum er síðan silfurskjöldur með áletrun um verkið og tilefni þess.

Tilgangurinn með Samfélagslampanum er að vekja athygli á fyrirtækjum eða stofnunum sem með einum eða öðrum hætti hafa stuðlað að auknu sjálfstæði blindra og sjónskertra einstaklinga.

Samfélagslampinn var veittur í fyrsta skiptið á 70 ára afmælisdegi Blindrafélagsins þann 19. ágúst 2009, á hátíðarsamkomu sem haldin er í tilefni þessara merku tímamóta.

Fyrstir til að hljóta þessa viðurkenningu voru tveir aðilar sem á mjög ólíkan hátt hafa stuðlað að auknu sjálfstæði blindra og sjónskertra einstaklinga. 

Þessir aðilar eru: 

Bónus og Reykjavíkurborg.

Á myndinni eru Ólafur Haraldsson, framkvæmdastjóri Blindrafélagsins og Guðmundur Marteinsson framkvæmdastjóri Bónus og Guðlaugur Gauti Þorgilsson, rekstrarstjóri Bónus en þeir tveir veittu Samfélagslampanum viðtöku.

Bónus verslununum er veittur Samfélagslampi Blindrafélagsins fyrir áralangt traust viðskiptasamband við Blindravinnustofuna, sem er starfsþjálfunar- og endurhæfingarvinnustaður í eigu Blindrafélagsins. Viðskiptasamband Bónuss og Blindravinnustofunnar, sem staðið hefur allt frá því að Bónus hóf starfsemi, felst fyrst og fremst í því að Bónus gefur Blindravinnustofunni tækifæri til að keppa á markaði á eigin verðleikum með sölu þeirra vörutegunda sem vinnustofan býður upp á.

Á myndinni eru Kristinn Halldór Einarsson formaður Blindrafélagsins og Hanna Birna Kristjánsdóttir borgarstjóri Reykjavíkur sem veitti Samfélagslampanum viðtöku fyrir hönd Reykjavíkurborgar.  

Reykjavíkurborg var veittur Samfélagslampi Blindrafélagsins fyrir ferðaþjónustu blindra í Reykjavík. Ferðaþjónustan, sem rekin hefur verið með núverandi sniði frá 1997, hefur aukið verulega sjálfstæði allra blindra Reykvíkinga allt frá því að hún var sett á laggirnar. Ferðaþjónustan gengur í stuttu máli út á að einstaklingur sem er með lögheimili í Reykjavík og hefur greinst lögblindur fær mánaðarlega allt að 60 ferðir með leigubíl á strætisvagnafargjaldi. Dæmi eru um að lögblindir einstaklingar hafi haldið áfram að vera virkir á vinnumarkaði og í félagslífi  - allt vegna ferðaþjónustu blindra. Það er fátt ef nokkuð sem skerðir sjálfstæði blindra og sjónskertra meira en að komast ekki ferða sinna á sjálfstæðan máta. Reykjavíkurborg er eina sveitarfélag landsins sem getur státað af því að veita ferðaþjónustu fyrir fatlaða sem kemst nálægt því að uppfylla ákvæði Sáttmála Sameinuðu þjóðanna um réttindi fatlaðs fólks, en ferðaþjónusta blindra í Reykjavík uppfyllir þau ákvæði.

Bls 8-9

Hef aldrei litið á mig 

sem fatlaða!

Halla Dís Hallfreðsdóttir er 36 ára hjúkrunarfræðingur, fædd og uppalin í Stykkishólmi og býr þar ásamt eiginmanni, Helga Björgvin og þremur sonum, Haraldi Björgvin átta ára, Hallfreði Lárusi bráðum sex ára og Hjalta Jóhanni eins árs.

Halla Dís er með augnsjúkdóminn Retinitis Pigmentosa (RP) og er orðin lögblind. Hún starfar sem hjúkrunarfræðingur á St. Franciskusspítalanum (SFS) í Stykkishólmi og segir að með viðeigandi hjálpartækjum hái sjónskerðingin henni ekki mikið.

En hvenær uppgötvaðist að hún væri sjónskert?

,,Það er ekki gott að segja. Bróðir minn, sem er 12 árum eldri en ég, er líka með þennan augnsjúkdóm þannig að foreldrar mínir vissu fljótlega að ég sæi illa, þó ég sjálf áttaði mig ekki á því. Ég hef alltaf átt erfitt með að aðlagast birtubreytingum og hef verið náttblind, sá t.d. ekki pelann minn á kvöldin. Það gekk fremur erfiðlega að fá endanlega greiningu og sjónskerðingin var mjög hægfara. Foreldrum mínum var aldrei sagt frá þessum augnsjúkdómi, bara að við systkinin sæjum illa og þyrftum gleraugu. 

Smám saman minnkaði þó sjónsviðið og fyrir ca fjórum árum versnaði sjónin verulega og ég varð lögblind. 

Þá fyrst fór sjónskerðingin að há mér áþreifanlega því þá hætti ég að geta lesið hefðbundið prentletur með góðu móti og skarpa sjónin í miðjunni, sú sjón sem fólk notar mest við lestur, dofnaði.

Ég segi stundum að sjónsviðið sé eins og landakort af  Breiðafirðinum, þar sem sjórinn hylur stóran hluta af landssvæðinu en eyjarnar sem ná upp úr haffletinum eru sýnilegar. 

Það eru eyjar í sjónsviðinu sem ég sé ennþá með, en svo eru blind svæði inn á milli. 

Þá varð ég líka mjög birtufælin og nú er svo komið að sjónin er mjög háð ytri skilyrðum, t.d. birtustigi.“

En er hætta á að sjónin dvíni enn frekar eða jafnvel hverfi alveg?

,,Já, þetta er hrörnunarsjúkdómur og engin lækning til við honum ennþá. Mér var strax sagt að miklar líkur væru á að ég yrði mjög sjónskert og jafnvel gæti farið svo að ég yrði blind. Ég hugsa stundum um það og hef gengið í gegnum ákveðið sorgarferli, en hugsa minna um þetta núna. Versta tilhugsunin er að ég muni kannski ekki sjá drengina mína sem fullorðna menn og þess vegna finnst mér svo mikilvægt að njóta þeirrar sjónar sem ég hef á meðan hún varir. Þegar ég kynntist félögum í Blindrafélaginu fyrst fannst mér að sumu leyti erfitt að hitta blint fólk, en líka að vissu leyti mjög gott því þá sá ég að auðvitað er blint fólk bara eins og allir aðrir og vel er hægt að lifa innihaldsríku lífi án sjónar. “

Margir á bakdeildinni 

glíma við sorg

En hvers vegna ákvaðstu að læra hjúkrun og hafðirðu engar áhyggjur af að sjónskerðingin myndi gera þér erfitt fyrir?

,,Eftir grunnskólanámið fór ég í MA og lauk stúdentsprófi. Þá tók ég mér tveggja ára hlé, fór m.a. sem au-pair til Bandaríkjanna, en hóf svo nám í hjúkrunarfræði við H.Í. Á menntaskólaárunum hafði ég starfað á sumrin á SFS hér í Hólminum og hafði mjög gaman af að vinna með fólki og það vafðist ekkert fyrir mér að vera í mikilli nálægð við fólk. Ég ákvað því að hjúkrunarfræðin yrði mitt fag.

Jú, auðvitað velti ég því fyrir mér að sjónskerðingin myndi takmarka getu mína í starfi og hún gerir það að vissu leyti. En ég vildi ekki hugsa of mikið um það þá.  Ég hef mjög gaman af þessari nákvæmu hjúkrunarvinnu, t.d. að skipta á sárum og setja upp æðaleggi, en það gengur ekki lengur. 

Ég hugsaði samt með mér að þetta væri góð menntun og að ég gæti nýtt mér hana á margan hátt.

Eftir að ég útskrifaðist starfaði ég sem almennur hjúkrunarfræðingur á LSH og SFS. 

Þegar það var orðið mér erfittt bauðst mér staða á háls- og bakdeild. Starfið felst í að taka á móti sjúklingum, veita þeim ráðgjöf og andlegan stuðning. Margir eru að takast á við þá staðreynd að geta ekki gert allt sem þeir vilja og voru vanir að gera. Þeir fara því í gegnum svipað sorgarferli með sína hömlun og ég get sett mig í þeirra spor. “

Notarðu einhver hjálpartæki við vinnuna eða bara yfirleitt?

,,Já, ég nota stækkunarforrit í tölvunni sem er mér mikil hjálp, svo á ég ótal gleraugu sem ég nota við mismunandi birtuskilyrði. Ég nota hljóðbækur  og nýlega fékk ég íslenskan talgervil í gsm- símann. Svo nota ég líka lestæki sem auðveldar mér lestur mikið. Ég er ekki tilbúin að nota hvítan staf, finnst ég ekki þurfa þess ennþá, en auðvitað veit ég að við ákveðnar aðstæður væri það auðveldara.“

Veit fólk að þú ert sjónskert, t.d. nágrannar þínir og samstarfsfólk?

,,Já, samstarfsfólkið veit það og hefur verið ákaflega skilningsríkt. Ég hugsa að mjög margir hér í Stykkishólmi viti það, ég segi hiklaust frá því og svara spurningum fólks eins vel og ég get. Það var mikill léttir þegar tími afneitunarinnar var liðinn og ég fór að geta talað um þetta án þess að finnast ég eitthvað öðruvísi. Ég hef aldrei litið á mig sem fatlaða, finnst ég lifa ósköp venjulegu lífi.“

Bls 10

Vafðist aldrei fyrir þér sú ákvörðun að eignast börn vitandi að þú gætir misst sjónina alveg?

,,Nei, ekki þegar ég eignaðist tvo eldri drengina, en ég velti því fyrir mér hvort ég ætti að eignast þriðja barnið. Ég vissi samt að ef ég léti ekki verða af því, þá myndi ég sjá eftir því síðar. Ég ímyndaði mér stundum þær aðstæður að þeir myndu hlaupa frá mér úti á götu og ég myndi missa sjónar á þeim, eða að þeir settu eitthvað smátt í munninn sem ég sæi ekki, en það hefur aldrei gerst. Þeir eru mjög meðvitaðir um sjónskerðingu mína og ég hef alltaf talað mikið um þetta við þá. Þeir eldri hafa líka lært að skilja ekki eftir neitt smádót á gólfinu sem yngsti bróðir þeirra gæti sett í munninn og þeir leyfa mér að leiða sig þegar við förum t.d. út í myrkur eða erum í öðrum aðstæðum sem ég gæti misst sjónar af þeim. Sá elsti kom með okkur hjónum í göngu í Núpstaðaskógi í sumar og hann er duglegur að passa mömmu sína og finnst hún stundum vera svolítill glanni.

Börn eru ótrúlega fljót að læra og eru mjög næm á aðstæður. Börnin hans bróður míns átta sig líka á aðstæðunum og passa að vera í sjónmáli þegar þau eru hjá mér, þau þekkja okkur systkinin.“

Nú starfar þú sem trúnaðarmaður hjá Blindrafélaginu, 

í hverju felst starfið?

,,Ég hóf störf um síðustu áramót og starfa í 25% starfshlutfalli. Starfið felst í því að hafa samband við félagsmenn, kynna þeim það sem í boði er á vegum félagsins og vera þeim hvatning og andlegur stuðningur. Þetta hentar mér ágætlega og ég nýti mér menntun mína mikið í starfinu, svo er þetta líka góð leið til að kynnast öðru sjónskertu fólki.“

Áttu þér eitthvert áhugamál fyrir utan gönguferðir?

,,Já, ég er að læra söng við tónlistarskólann hér í Hólminum, hef verið í söngnámi með hléum síðan sá elsti fæddist. Ég er búin að ná miðstiginu og stefni á lokastigið hvenær sem það næst.

Mér finnst söngnámið skemmtilegt og hver veit hvað gerist, kannski ég haldi einhvern tíma tónleika í niðamyrkum sal, þá eru allir jafnir!

Á.G

Bls 11

„Maður getur haft stjórn á vissum hlutum og öðrum ekki.“

Töff tamningamaður sem hefur raunsæjar væntingar til leiðsöguhundsins sem hann fékk í fyrra. Hann hefur mikla og langa reynslu af umgengni við hesta og er góður tamningamaður. 

Hann var sjómaður þegar hann missti sjónina. 

Hann lærði nudd og starfaði sem nuddari þar til hann gerði tamningar hesta að aðalstarfi.

Fyrir rúmum 20 árum gekk Alexander Hrafnkelsson í Blindrafélagið. Hann byrjaði að missa sjón 21 árs og leitaði þá til læknis og greindist með RP-sjúkdóminn (sjá nánar bls. 26). Hann er með u.þ.b. 6% sjónsvið og við ákveðin birtuskilyrði missir hann alveg sjónina.

„Við ákveðna birtu verð ég alveg blindur. T.d. ef ég lít hérna út um gluggann þá sé ég vel en ef ég lít inn þá sé ég ekkert. Ég nota gleraugu vegna sjónskekkju og nærsýni en ég hef ekki getað notað þessi sérstöku gleraugu, þessi með gulu glerjunum, sem ættu að henta mér.“

Hvenær komstu hingað á höfuðborgarsvæðið?

„Ég er fæddur og uppalinn í Stykkishólmi, er nýfluttur hingað í Mosfellsbæinn en ég flutti til Reykjavíkur árið 1988 og bjó þá í húsi Blindrafélagsins til 1994. Ég fór að læra nudd hjá Ólafi Þór Jónssyni nuddara og starfaði sem slíkur á stofunni hjá honum í nokkur ár. 

Svo tók ég mér einu sinni mánaðarfrí og er enn í því. Hestamennskan tók yfir og hef ég starfað við hana síðan. 

Í dag á fjölskyldan 27 hross, reiðhrossin eru hér í húsinu en ræktunarhrossin eru úti í haga.“

Alexander er með hesthúsin sín í Mosfellsbæ en þar rekur hann fyrirtækið Hestasýn ehf. með konu sinni og börnum. Þetta er risastórt hús með bása fyrir 35 hesta, reiðhöll og góða vinnuaðstöðu. 

Ferð þú mikið í útreiðartúra?

„Já, ég geri eiginlega ekkert annað. Ég er að temja hesta og hef verið á hestum síðan ég var sex ára. Ég man ekkert annað. Það hefur sín áhrif að umgangast hestana svona mikið. Ég tek við hestum og læt þá frá mér daglega. Flestir kannast við þá tilfinningu að dýrin sem þeir eru með verða eins og hluti af fjölskyldunni.“

Þú keppir á öllum hestamótum, er það ekki?

„Jú, og mér hefur gengið mjög vel miðað við mína sjónskerðingu. Ég þarf ekkert að vera með neina minnimáttarkennd varðandi það. Það er ekki ástæða til að gera lítið úr því sem maður hefur. Það er nú oft þannig að ef maður missir eitthvað þá fær maður annað í staðinn.“

Það er ekki orðum aukið að Alla hefur gengið vel á hestamótum. Hann og konan hans Olla hafa verið í verðlaunasætum á hinum ýmsu mótum síðustu árin.

Bls 12-13

Hjálpartæki

Blindum og sjónskertum einstaklingum standa til boða margs konar hjálpartæki sem ætlað er að styðja við nám, atvinnuþátttöku, tómstundaiðkun og/eða athafnir daglegs lífs. Hjálpartækin geta verið allt frá flóknum og dýrum tölvubúnaði til mjög einfaldra verkfæra eða búnaðar. Framboð á hjálparbúnaði fyrir blinda og sjónskerta er mjög mikið, svo skiptir þúsundum vörunúmera. 

Hér á landi eru tveir aðilar sem annast hjálpartækin.

Þjónustu- og þekkingarmiðstöð fyrir blinda, sjónskerta og daufblinda einstaklinga hefur með svokölluð úthlutunartæki að gera, en það er búnaður sem notendur eiga rétt á án endurgjalds. Hjálpartæki sem miðstöðin úthlutar eru umferlistæki, eins og t.d. hvítu stafirnir, og hjálpartæki til að nálgast upplýsingar, svo sem sjónhjálpartæki, stækkunarforrit, talþjónar og stækkunarbúnaður.

Blindrafélagið sér hins vegar um hjálpartæki sem ekki flokkast undir úthlutunartæki og einstaklingar þurfa að greiða fyrir. Blindrafélagið hefur, í gegnum erlenda samstarfsaðila, aðgang að miklum fjölda fjölbreytilegra hjálpartækja og jafnframt leikfanga fyrir börn. Vörulistar eru aðgengilegir á skrifstofu Blindrafélagsins. Fyrirspurnir má senda á blind@blind.is.

1. PenFriend – nýtt. Verkfæri sem nota má til merkingar – láta pennann lesa á miðann og lesa svo inn á pennann hvað verið er að merkja. Penninn les svo upptökuna þegar honum er beint að límmiðanum. Upptökutími 70 klst. Ekkert hámark á innlestur fyrir hvern límmiða. Eingöngu 4 stjórnhnappar.

2. Talandi krakkaúr með vekjara.

3. Átta punkta talandi áttaviti. Talar ensku.

4. Talandi mælir. Mælir í lítrum og millilítrum. Talar þegar ýtt er á hnapp eða sjálfvirkt þegar vökva er hellt. Talar ensku.

5. Einnar snertingar dósaopnari. Fyrir flestar stærðir.

6. Stækkari.

7. Talandi reiknivél. Með heyrnartólum og hljóðstyrksstillingu. Talar ensku.

8. Vökvamagnmælir með hljóði. Gefur merki þegar vökvi kemur upp að honum.

9. Færanleg viðbótarlýsing – díóðuljós. Til að bæta við lýsingu.

10. Spilari fyrir Daisy-bækur og tónlist með USB-tengi og SD-kortatengi.

11. Sjálflýsandi límband. Fyrir horn og ýmsa hluti.

12. Punktaletursvasabók – nýtt. Letrið skrifað frá vinstri til hægri, en ekki í spegilmynd eins og hefðbundið er.

Bls 14-16

Æskulýðsfulltrúi af lífi og sál

Þann 1. júní sl. réð Blindrafélagið til starfa æskulýðsfulltrúa. Í starfið var ráðinn ungur félagsmaður, Þorkell Jóhann Steindal.

Þorkell er sjónskertur, en hefur ýmislegt reynt 

og er fullur af hugmyndum og áhuga.

En í hverju er starf æskulýðsfulltrúa fólgið?

,,Starf æskulýðsfulltrúa er nýtt starf hjá Blindrafélaginu og það skemmtilegasta er að ég fæ að móta starfið og þróa, þó auðvitað sé það gert í samvinnu við stjórn og framkvæmdastjóra. Mér er ætlað að sjá um félagsstarf og vera í sambandi við allt ungt fólk innan félagsins, frá 0 til 35 ára. Frá því ég hóf störf hef ég verið að vinna að skipulagningu vetrardagskrár fyrir unga fólkið og þar kennir ýmissa grasa. Meðal þess sem ég hef áhuga á að skipuleggja eru fjallgöngur, alls kyns útivist, s.s. skíða- og skautaferðir, kajakróður, samverustundir af ýmsu tagi og ævintýramennska. 

Mig langar t.d. að koma því til leiðar að blind og sjónskert ungmenni komist í skotfimi eða kannski bara á skotveiðar. Markmiðið er að sýna unga fólkinu og, ekki síst ættingjum þess og vinum, að það getur miklu fleira en menn halda. Mig langar að vinna að því að breyta þeirri hugmynd sem sjáandi fólk hefur um getu og möguleika þeirra sem eru blindir eða sjónskertir og ekki síður hugmyndum þeirra um sjálfa sig.

Ég hef lagt áherslu á að unga fólkið, börnin og þeir sem eldri eru, og ekki síst foreldrar barnanna, hafi samband við mig og komi með hugmyndir um hvað væri spennandi að gera. Ég er opinn fyrir öllum hugmyndum. Mér er líka ætlað að hafa samband við unga fólkið, athuga hvað það er að aðhafast og, það sem kannski er það mikilvægasta, hvetja það til dáða!“

Hvers vegna sóttir þú um þetta starf?

,,Mér finnst, og hefur fundist síðan ég kynntist ungu blindu og sjónskertu fólki, að kannski skorti svolítið upp á sjálfstraustið. Það held ég að sé m.a. vegna þess að sum þeirra hafa ekki fengið næg tækifæri til að sanna mátt sinn og megin fyrir sjálfum sér og öðrum. Mér finnst stundum að unga fólkið mikli hlutina fyrir sér og ákveði fyrirfram að það geti ekki. Ég veit að þetta eru eðlileg viðbrögð við því að missa sjón, ég gerði þetta svolítið sjálfur. En þegar maður fer að takast á við alls kyns ögranir og hindranir og finnur að maður kemst yfir þær, þá er það dásamleg tilfinning sem hvetur mann áfram. Mig langar að unga fólkið í Blindrafélaginu finni og uppgötvi þessa tilfinningu og sýni sjálfu sér og öðrum í kringum sig, að það getur allt sem hugurinn stendur til, tja, nema kannski keyrt strætó og orðið skurðlæknar. Eitt það mikilvægasta sem ég hef áttað mig á er að stærstu hindranirnar sem blind og sjónskert ungmenni þurfa að ryðja úr vegi eru hugmyndir þeirra og viðhorf til sjálfra sín.

Það þarf að skipuleggja mismunandi viðburði fyrir mismunandi aldur – það sem hentar ungum börnum hentar kannski ekki ungu fullorðnu fólki.

Ég hef alltaf haft áhuga á að vinna með fólki og þegar starfið var auglýst var ég ekki í neinum vafa, sótti strax um.“

Fékk ekki endurnýjað ökuskírteini

Segðu okkur svolítið frá sjálfum þér, hvenær varðst þú sjónskertur? 

,,Ég greindist með augnsjúkdóminn Retinitis Pigmentosa (RP) þegar ég var 18 ára gamall. Þá fór ég til þess að láta endurnýja ökuskírteinið en var neitað um nýtt. Það var áfall, en eftir því sem ég hugsaði það betur var ég samt feginn. Ég hefði ekki viljað lenda í því að valda slysi eða jafnvel dauða einhvers vegfaranda vegna sjónleysis við akstur, þá vil ég heldur ferðast um fótgangandi eða með strætó en lifa með þá reynslu. Ég hef verið náttblindur frá því ég var barn, en það háði mér aldrei neitt og ég velti því aldrei fyrir mér að ástæðan væri augnsjúkdómur. Auðvitað var greiningin áfall og viðbrögð mín voru afneitun. Ég kaus að trúa því að þetta væri ekki rétt, væru bara mistök og að ég fengi líklega símtal stuttu seinna þar sem beðist væri afsökunar á þessum misskilningi. Ég sagði nánustu vinum frá þessu, en fann mig ekki knúinn til að deila þessu utan þess hóps enda háði sjónskerðingin mér ekki við dagleg störf á þeim tíma. Ég fann að greiningin var áfall fyrir fjölskyldu mína og ég fann líka hvernig framkoma þeirra gagnvart mér breyttist og þau urðu óörugg. Það varði samt ekki lengi og ég minnti þau reglulega á að ég sæi ekkert verr daginn eftir greiningu en ég sá daginn fyrir greiningu – þetta breytti engu.“

Hversu mikið sérðu í dag og er hætta á að sjónin dvíni enn meira eða fari jafnvel alveg?

,,Þegar ég greindist var mér sagt að miklar líkur væru á að sjónin ætti enn eftir að dvína og ég gæti jafnvel orðið alveg blindur. Og hún hefur minnkað, í dag er ég orðinn lögblindur og þarf t.d. að nota hvítan staf þegar ég geng um, stækkunarbúnað þegar ég vinn á tölvuna og talbúnað í GSM-símann. Ég hugsa stundum um það að ég geti misst sjónina alveg og hluti af mér óttast það því enn sem komið er upplifi ég og skynja heiminn að stórum hluta með aðstoð þeirrar sjónar sem ég hef. Ég hef hins vegar reynt að hugsa um það á yfirvegaðan hátt og átta mig á hver viðbrögð mín við því yrðu. 

Ég held að ég hafi náð að sætta mig við þá tilhugsun að svo miklu leyti sem það er hægt. Ég prófaði að hugsa mig í gegnum það að missa sjónina en það eina sem það gerði var að valda mér áhyggjum. Ég var farinn að eyða tíma og orku í að leysa vandamál sem gætu hugsanlega komið upp. Það reyndist vera tímasóun því ég þarf aldrei að vinna úr öðru en því sem er í gangi á hverri stundu. 

Ég er ekki blindur núna og þarf því ekki að spá í það.  

Um leið og ég tók þá ákvörðun að sækja um starf sem æskulýðsfulltrúi áttaði ég mig á því að þar með yrði ég líka að tileinka mér notkun þeirra hjálpartækja sem í boði eru fyrir sjónskert fólk, t.d. að nota hvíta stafinn að staðaldri. Þessi ákvörðun hefur átt þátt í því að hjálpa mér við að kyngja örlitlu stolti og viðurkenna að ég er sjónskertur maður sem þarf á hjálpartækjum að halda. Það er gott og ég er ánægður með að hafa stigið þetta skref. Það reyndust vera góð skipti að kyngja smá stolti þegar litið er á ávinning þess að vera afslappaðri, öruggari og sáttari við sjálfan sig. Stafurinn veldur því auðvitað að allir sem á vegi mínum verða sjá að ég er sjónskertur og ég fæ önnur viðbrögð frá samfélaginu en þegar ég er án hans. En mér finnst það allt í lagi, ég er ekkert feiminn við að svara spurningum fólks. Mér finnst sjálfsagt að fólk spyrji og ef við sem erum sjónskert erum dugleg að svara og upplýsa, þeim mun hraðar dreifist þekkingin og upplýsingarnar. Ég afþakka líka hiklaust aðstoð fólks ef ég þarf ekki á henni að halda, en ég verð var við að fólk verður stundum óöruggt og vill aðstoða mig meira en ég þarf. Ef ég ætla að hvetja ungt blint og sjónskert fólk til dáða og efla sjálfstraust þess, þá verð ég fyrst og fremst að vera opinn, fordómalaus og vera því góð fyrirmynd.”

Á.G.

Bls 17

Heljarmenni á Hvannadalshnjúk

Það mun hafa verið fyrir allnokkrum árum að vaskur hópur félagsmanna Blindrafélagsins og tengdra aðila tók upp á því að ganga saman á fjöll. Fljótlega var farið í hálfkæringi að kalla hópinn Heljarmennafélagið og sú nafngift festist brátt.

Nú gæti einhver spurt sig af hverju blint og sjónskert fólk er að þvælast upp um fjöll og firnindi. En svarið er einfalt, rétt eins og hjá öllum sem á fjöll fara, af því að fjallið er þarna.

Loks kom að því að einhverjum brattgengum datt í hug að nú væri kominn tími til að setja markið hærra og stefna á hæsta tind landsins, sjálfan Hvannadalshnjúk, og var farið um hvítasunnuhelgina.

Myndatextar:

Hvannadalshnjúkur.  Af hverju er blint og sjónskert fólk að þvælast upp á fjöll? Nú, bara af því að fjallið er þarna.

Í fyrstu liggur leiðin upp hlíðar Sandfells, það voru margir hópar á leiðinni á hnjúkinn þennan dag og vorum við ýmist að taka fram úr hópum sem höfðu áð í brekkunum eða sömu hópar að taka fram úr okkur þegar við áðum.

En upp Sandfellið komumst við, og yfir Sandfellsheiðina þar sem fyrsti snjórinn varð á vegi okkar. Eftir um það bil þriggja og hálfs tíma göngu vorum við kominn í 1.000 metra hæð.

Sólgleraugu eru ekki bara tískuvara á jökli heldur alger nauðsyn en þeir tóku sig vel út, strákarnir.

Eftir stutt stopp og hressingu var lagt í snjóbrekkuna endalausu sem liggur upp á brúnir Öræfajökuls. 

Fram að þessu hafði verið sæmilegasta veður en nú tók að draga fyrir sólu og blása upp.

Ef enginn tekur mynd af manni gerir maður það bara sjálfur! Þegar skyggnið fór að versna sagði einn félagsmaður að það væri bara eins og vanalega og bætti svo við “welcome to my world”. Síðan fylgdi boð um að leiða hópinn í óvissuferð um jökulinn en enginn hafði reyndar kjark í að þiggja það.

Í 1.800 metra hæð hafði bætt hressilega í vindinn með ofankomu og lágarenningi. Flestir drógu fram allar skjólflíkurnar þegar Öræfajökull minnti göngumenn hressilega á námsefnið í áfanga 101 „Klæðnaður í jöklaferðum“.

Þegar ofar dró hvelfdist yfir hrímþoka með snjókomu og útsýn var lítil sem engin, í besta falli inn á við.

Undir rótum hnjúksins var enn minna skjól og aðstæður óhagstæðar, rok og snjókoma og mjög takmarkað skyggni sem bættist við það sem allir þurfa að glíma við sem halda á hnjúkinn, að yfir erfitt, bratt og sprungið svæði er að fara.

Systkinin Halla Dís, Elín og Sigþór á toppnum en þrátt fyrir takmarkað skyggni var upplifunin þeim mun sterkari.  Veðuraðstæðurnar buðu ekki upp á langa dvöl og ekki var útsýnið að tefja fyrir. 

Eftir um það bil 16 tíma ferð var komið  aftur niður á bílastæðið á Sandfelli. Þreyttir en sælir voru flestir á því að núna væri þetta búið og gert og þyrfti ekki að endurtaka.  En hver veit nema við komum aftur að ári.

Sjáið þið tindinn, þarna fór ég! Halla Dís og Elín benda hreyknar á hnjúkinn á upphleypta kortinu í Skaftafelli.

1870
Fyrsti blindi Íslendingurinn fær inngöngu í skóla fyrir 

blinda í Kaupmannahöfn.

1928
Þórsteinn Bjarnason hefur iðnfræðslu fyrir blinda. 

1932
Blindravinafélag Íslands stofnað.

1933
Blindravinafélag Ísland setur á fót Blindraskólann.

1939
Blindrafélagið  stofnað.

1941
Blindravinnustofan stofnuð.

1943
Blindrafélagið kaupir hús að Grundarstíg 11.


Blindrafélagið  markar þá stefnu að eðlilegt sé að ríkið 

beri ábyrgð á menntun blindra nemenda.

1956
Lionsklúbbur Reykjavíkur gefur Blindrafélaginu og 

Blindravinafélaginu setningarvél til blindraletursprentunar.

1957
Blindrafélagið hefur framkvæmdir við Hamrahlíð 17.


Byrjað að lesa hljóðbækur inn á stórar segulbandsspólur 
og hver bók aðeins til í einu eintaki.


Fyrsti leiðsöguhundur fyrir blinda kemur til Íslands frá 

Danmörku fyrir tilstilli Þórsteins Bjarnasonar.

1961
Fyrsti áfangi í húsi Blindrafélagsins Hamrahlíð 17 tekinn 
í notkun.

1963 
Sérstakt hljóðupptökuherbergi tekið í notkun að Hamrahlíð 
17. 

1964
Blindraletursfjölriti kemur til landsins.

1969
Þáverandi borgarbókavörður hóf að safna sögum frá 

Ríkisútvarpinu til útláns til félagsmanna Blindrafélagsins. 


Blindrafélagið beitir sér af afli fyrir að ríkið yfirtaki ábyrgð 
á menntun blindra nemenda og býður ríkinu aðstöðu fyrir 
Blindraskólann að Hamrahlíð 17. 

1970
Margrét Sigurðardóttir kemur heim frá námi í sérkennslufræðum fyrir blinda og sjónskerta nemendur og hefur 

störf við Blindraskólann.

1971
Blindraskólinn verður hluti að menntakerfi landsins með 
því að skólinn flytur af Bjarkargötu í Lauganesskóla. Þá 
er farið að aðstoða Sjónskerta nemendur. Áfram bar 

Blindravinafélagið ábyrgð á rekstri kennslunnar.

1972
Fyrstu lögblindu nemendurnir ljúka stúdentsprófi.

1973
Annar áfangi í húsi Blindrafélagsins Hamrahlíð 17 tekinn 
í notkun.


Blindrafélagið ræður Elínborgu Lárusdóttur, fyrsta 

sérmenntaða blindraráðgjafann, til starfa.  

1974
Borgarbókasafn Reykjavíkur byrjar að lána blindu og 

sjónskertu fólki hljóðbækur.


Blindravinnustofan færð undir Blindrafélagið og 


samvinnufélagsrekstri starfsmanna hætt.


Fyrsta fréttabréf Blindrafélagsins gefið út.


Opið hús fyrir félaga  Blindrafélagsins hefur göngu sína. 
Opna húsið er ennþá við lýði. 


Blindrafélagið á aðild að stofnun Íþróttafélags fatlaðra.

1975
Borgarbókasafnið og Blindrafélagið gera með sér 

samstarfssamning um framleiðslu og dreifingu hljóðbóka.

1976
Farið er að greiða starfsmönnum Blindravinnustofunnar 
laun samkvæmt umsömdum töxtum verksmiðjufólks.


Bylting í fjölmiðlun fyrir blinda og sjónskerta. Hljóðtímaritið 
Valdar greinar hóf göngu sína með samstarfi 


Blindrafélagsins og Lionsklúbbsins Njarðar.

1977
Farið var að framleiða hljóðbækur með skipulegum hætti.


Ábyrgð á menntun blindra og sjónskertra barna er færð 
frá Blindravinafélagi Íslands yfir til ríkisins og Reykjavíkurborgar.

1978 
Blindraskólinn lagður niður sem sérskóli fyrir blinda en 

verður þess í stað deild í grunnskólum Reykjavíkur og 

fékk nafnið Blindradeildin.

1978
Fyrsti alblindi einstaklingurinn lýkur háskólanámi.


Að frumkvæði Blindrafélagsins skipar menntamálaráðherra nefnd til þess að vinna að undirbúningi sérstaks 
bókasafns fyrir blinda og sjónskerta.

1979
Innan Borgarbókasafns Reykjavíkur tók til starfa sérstök 
deild, en hún lánaði eingöngu hljóðbækur. 


Breyting er gerð á kosningalögum sem gera blindum og 
sjónskertum kleift að nýta sér kosningarétt sinn með 

sjálfstæðum hætti.

1982
Blindrafélagið hefur samningaviðræður við ríkið um að 

taka á leigu 5. hæð að Hamrahlíð 17 sem áformað var 

að byggja, undir rekstur sjónstöðvar.

1983 
Lög um Blindrabókasafn Íslands taka gildi og Blindrabókasafnið hefur starfsemi og er til húsa að 

Hamrahlíð 17.


Blindradeildin flyst í Álftamýraskóla og er það til mikilla 

bóta.  


Fyrsta sérhannaða blindraleturstölvan kemur til landsins 
(Versabraille).  

1984 
Tókst, í fyrsta sinn hér á landi, að prenta blindraletur með 
stafrænum hætti.

1985
Lög um Þjónustu og endurhæfingarstöð sjónskertra 

(Sjónstöð Íslands) taka gildi.

1986 
Fyrsta tölvustýrða blindraletursprentvélin kom til landsins.


Þriðji áfangi í húsi Blindrafélagsins að Hamrahlíð 17 

tekinn í notkun.

1987
Sjónstöð Íslands tekur til starfa. Frumkvæði að stofnun 

hennar kom frá Blindrafélaginu, en Kiwanisklúbburinn 

Esja gaf mest allan tækjabúnað.

1988 
Blindrafélagið  og Almenna bókafélagið hefja útgáfu 

hljóðbóka á almennum markaði.

1989
Blindrafélagið fær heimild til að nota Þríkrossinn til 

fjáraflanna.

1990
Að frumkvæði Blindrafélagsins hefur Morgunblaðið 

undirbúning að því að gera útgáfu blaðsins stafræna og 
þar með aðgengilega blindu og sjónskertu fólki.

1991
Sambýli fyrir blinda og sjónskerta einstaklinga með 

viðbótarfötlun tekið í notkun.

1994
Blindrabókasafn Íslands flytur að Digranesvegi  5.

1995
Í samstarfi Blindrafélagsins og Morgunblaðsins hefst 

stafræn útsending blaðsins, á hverjum morgni, til blindra 
og sjónskertra áskrifenda. Í fyrsta skipti fá blindir og 

sjónskertir áskrifendur milliliðalaust aðgengi að dagblaði 
í áskrift á sama tíma og 
aðrir áskrifendur.  

1997
Lögum Blindrafélagsins breytt þannig að sjónskert fólk 

gat gerst aðalfélagar þess, en félagið hafði, fram að því, 
eingöngu samanstaðið af lögblindu fólki.


Blindrafélagið gerir samning við Reykjavíkurborg um 

ferðaþjónustu blindra. 


Að frumkvæði Blindrafélagsins skipar Heilbrigðisráðuneytið 
nefnd sem kemst að þeirri niðurstöðu að mikilvægt sé 

að blint 
fólk geti fengið leiðsöguhunda sem hjálpartæki.


Einn leiðsöguhundur tekinn í notkun.

1998
Trúnaðarmannakerfi Blindrafélagsins sett á fót að danskri 
fyrirmynd. 

2002 
Blindrafélagið markar stefnu um nýja þjónustu og 

þekkingarmiðstöð.

2004
Blindrafélagið skipar starfshóp sem gerir úttekt á málefnum 
leiðsöguhunda fyrir blinda og sjónskerta  einstaklinga.


Blindradeild Álftamýraskóla lögð niður.

2006
Fyrir tilstuðlan Blindrafélagsins koma hingað til lands 

tveir breskir sérfræðingar, gera úttekt á menntunarmálum 
blindra og sjónskertra nemenda og skila skýrslu um 

úrbætur.

2007

Blindrafélagið gerir samstarfssamning við heilbrigðisráðuneytið um að fá 4 leiðsöguhunda hingað til lands frá Noregi.

feb.: Annar bresku sérfræðinganna kynnir niðurstöður svartrar skýrslu sinnar fyrir menntamálaráðherra, heilbrigðisráðherra og borgarstjóranum í Reykjavík.

mars: Menntamálaráðherra skipar framkvæmdahóp til að koma með tillögur að úrbótum í menntunarmálum blindra og sjónskertra nemenda.

júlí: Ríkisstjórn Íslands samþykkir neyðaráætlun til að mennta sérkennara fyrir blinda og sjónskerta nemendur, og ADL- og umferliskennara. 

júní: Blindrafélagið og Blindravinafélagið stofna Námssjóð til Blindrakennslu með sitthvoru 10 milljón króna framlaginu.

sept.: Tveir einstaklingar fara til náms í sérkennslufræðum fyrir blinda og sjónskerta nemendur og fjórir til náms í ADL- og umferliskennslu. 

okt.: Framkvæmdahópur á vegum menntamálaráðuneytisins skilar tillögum varðandi bætta þjónustu við blinda og sjónskerta einstaklinga.

2008

jan.: Félags- og tryggingamálaráðuneyti skipar framkvæmdahóp til að setja á laggirnar Þjónustu- og þekkingarmiðstöð fyrir blinda, sjónskerta og daufblinda einstaklinga.

sept.: 4 leiðsöguhundar frá Norska Leiðsöguhundaskólanum koma til landsins. Verkefnið var dyggilega  stutt af Lionshreyfingunni á Íslandi.

des.: Lög samþykkt frá Alþingi um nýja Þjónustu- og þekkingarmiðstöð fyrir blinda, sjónskerta og daufblinda einstaklinga eftir að Blindrafélagið hafði beitt sér fyrir að fá málið á dagskrá.

2009

Árið 2009 eru 200 ár liðin frá fæðingu Louis Braille sem fann upp blindraletrið.

Þjónustu- og þekkingarmiðstöð fyrir blinda, sjónskerta og daufblinda einstaklinga tekur til starfa og leysir af hólmi Sjónstöð Íslands.

Velgjörðaraðili Blindrafélagsins til margra ára gefur Þjónustu- og þekkingarmiðstöðinni nýja blindraletursprentvél.

Blindrafélagið heldur upp á 

70 ára afmælið þann 19. ágúst 2009

á Hilton Reykjavík Nordica

Það voru um 300 félagsmenn og velunnarar Blindrafélagsins sem mættu til afmælisfagnaðar og kaffisamsætis sem félagið bauð til miðvikudaginn 19. ágúst 2009, en þá voru liðin 70 ár frá stofnun Blindrafélagsins. Húsið var opnað fyrir gesti kl. 15:00 og fljótlega var orðið fjölmenni. Sýningar voru settar upp á efni og vörum frá Blindrafélaginu, Blindravinnustofunni og Þjónustu- og þekkingarmiðstöð fyrir blinda, sjónskerta og daufblinda einstaklinga. 

Kaffiveitingar voru bornar á borð kl. 15:30 og kl. 16:15 hófst hátíðardagskrá undir styrkri og skemmtilegri stjórn Helga Seljan. Formaður félagsins, Kristinn Halldór Einarsson, flutti afmælisræðu, félagsmálaráðherra ávarpaði samkomuna, sem og borgarstjóri Reykjavíkur. Samfélagslampi Blindrafélagsins var veittur í fyrsta sinn (sjá bls. 6 og 7) og Gulllampinn var einnig afhentur (sjá bls. 22 og 23). Þorkell Jóhann Steindal æskulýðsfulltrúi Blindrafélagsins las upp úr meistararitgerð Helgu Einarsdóttur: Ungt blint og sjónskert fólk - samfélag sjálf og skóli, og Gunnar Hersveinn Sigursteinsson heimspekingur fjallaði um sjónina og lífsgæðin (sjá bls. 31). Helga Eysteinsdóttir formaður Blindravinafélagsins kvaddi sér hljóðs á samkomunni og færði Blindrafélaginu rausnarlega afmælisgjöf, eða 15 milljónir króna, sem nýtt skyldi til að stofna sjóð í nafni Blindravinafélagsins til stuðnings blindum og sjónskertum og málefnum þeirra.

Á milli ávarpa fluttu félagsmenn Blindrafélagsins tónlistaratriði. Sölvi Kolbeinsson 13 ára lék á saxafón og Guðrún Óskarsdóttir lék með á píanó, Kolbeinn Bjarnason flautuleikari lék verkið Sólstafir eftir Svein Lúðvík Björnsson, sem er félagi í Blindrafélaginu og Íva Marin Adrichen 11 ára lék á píanó. Samkomunni lauk síðan með því að Gísli Helgason á blokkflautu, Haraldur Gunnar Hjálmarsson á píanó, Ólafur Þórarinsson á gítar og Helgi Tómas Gíslason á slagverk léku saman tvö frumsamin lög eftir Gísla.

Hátíðardagskrána má hlusta á í heild sinni, eða einstaka viðburði, á heimasíðu Blindrafélagsins: http://www.blind.is/utgafuverkefni/ymsar greinar-og-utgafur/nr/1022 

Myndatextar

Fjölbreytt kynningarefni frá Blindrafélaginu vakti athygli. Fremstir á myndinni eru þeir Kristinn Halldór Einarsson, formaður Blindrafélagsins og Steingrímur Sigfússon, fjármálaráðherra að skoða bæklinga frá félaginu.

Hjálpartæki frá Blindrafélaginu og Þjónustu- og þekkingarmiðstöð, blindra, sjónskertra og daufblindra voru til sýnis.

Bækur á punktaletri (blindraletri) og punktaletursritvél vöktu athygli.

Hér situr ung stúlka við punktaletursritvélina og æfir sig.

Mikill fjöldi félagsmanna og velunnara félagsins sótti afmælishófið. Hér sitja nokkrir félagsmenn og ræða málin. Á myndinni eru m.a.: 

Hólm Dýrfjörð, Einar Þ. Þorsteinsson, Sigríður Zóphoníasdóttir, Kristrún Bjarnadóttir og Þorbjörg Rafnar.

Árni Páll Árnason, félagsmálaráðherra, kynnti sér af áhuga efni frá Þjónustu-og þekkingarmiðstöð blindra, sjónskertra og daufblindra einstaklinga. Rannveig Traustadóttir, starfsmaður miðstöðvarinnar útskýrir efnið. Sigþór U. Hallfreðsson ritari stjórnar Blindrafélagsins fylgist með.

Gulllampinn 

veittur 

5 einstaklingum 

á 70 ára afmæli félagsins

AFMÆLISHÁTÍÐ FÓR FRAM Á HILTON REYKJAVÍK NORDICA

19.08.2009

Gulllampinn er æðsta heiðursmerki Blindrafélagsins. Merkið er veitt þeim einstaklingum sem hafa skarað fram úr vegna starfa sinna í þágu blindra og sjónskertra. Gulllampann má því aðeins veita að fyrir liggi einróma samþykki fulltrúa í stjórn og varastjórn.

Stjórn Blindrafélagsins samþykkti einróma að veita 5 einstaklingum Gulllampann á hátíðarsamkomu sem haldin var á 70 ára afmælisdegi Blindrafélagsins, þann 19. ágúst 2009. Þeir eru: Arnþór Helgason, Dóra Hannesdóttir, Elínborg Lárusdóttir, Gísli Helgason og Svavar Þorvaldsson.

Svavar Þorvaldsson

Vegna veru erlendis gat Svavar ekki veitt Gulllampanum viðtöku, en Árni Hrafn, sonur hans og samstarfsmaður gerði það fyrir hans hönd. Svavar Þorvaldsson hóf störf fyrir Blindravinnustofuna í október árið 1966 í sölu og dreifingu og hefur hann starfað fyrir vinnustofuna allar götur síðan eða í 43 ár. Vinnusamband Svavars og Blindravinnustofunnar hefur ýmist verið launþega- eða verktakasamband. Árið 2002 stofnaði Svavar ásamt fjölskyldu sinni fyrirtækið Sala og þjónusta og hefur það eingöngu þjónustað Blindravinnustofuna frá þeim tíma og gerir enn. Trúmennska Svavars við hagsmuni Blindravinnustofunnar er, og hefur verið, einstök í bráðum hálfa öld.

Með því að veita Svavari Þorvaldssyni Gulllampa Blindrafélagsins vill stjórn félagsins sýna þakklætisvott sinn í garð Svavars og fjölskyldu hans fyrir að hafa skarað framúr í trúmennsku í þágu blindra og sjónskertra á Íslandi með vönduðum störfum sínum fyrir Blindravinnustofuna.

Gísli Helgason

Gísli Helgason hefur frá unga aldri látið til sín taka í mörgum málum sem snúa að hagsmunamálum blindra og sjónskertra á Íslandi og verið áberandi, 

sjálfstæður og virkur í þjóðlífinu.  Gísli hefur lengi starfað að hljóðbókagerð ásamt því að hafa gegnt forustustörfum fyrir Blindrafélagið. Gísli hefur að mörgu  leyti verið frumherji í að auka útbreiðslu hljóðbóka hér á landi. 

Gísli afþakkaði að veita Gulllampanum viðtöku.

Elínborg Lárusdóttir

Elínborg hóf störf sem blindraráðgjafi hjá Blindrafélaginu í júlí árið 1973, sem fyrsti sérmenntaði ráðgjafinn fyrir blinda. Elínborg starfaði síðar hjá Sjónstöðinni fram að þeim tíma að Þjónustu- og þekkingarmiðstöðin leysti hana af hólmi nú um áramót og starfar þar sem félagsráðgjafi í dag. Elínborg hefur um margt verið brautryðjandi í þjónustu og ráðgjöf við blinda og sjónskerta einstaklinga. Hún náði á fyrstu starfsárum sínum til fleiri blindra og sjónskertra en áður hafði verið gert og hefur opnað dyr að bættum lífsgæðum fyrir fjöldann allan af blindum og sjónskertum einstaklingum. Elínborg er ennþá mikill eldhugi í baráttunni fyrir bættum hagsmunum blindra og sjónskertra.

Með því að veita Elínborgu Lárusdóttur Gulllampa Blindrafélagsins vill stjórn félagsins sýna þakklætisvott sinn í garð Elínborgar fyrir að hafa skarað framúr í að ryðja brautina í ráðgjöf og þjónustu fyrir blinda og sjónskerta einstaklinga og þá trúmennsku sem hún hefur sýnt málefnum blindra og sjónskertra á Íslandi.

Dóra Hannesdóttir

Dóra hóf störf fyrir Blindrafélagið í september árið 1974 og starfaði fyrir félagið fram til marsloka 1999.

Á þeim tíma sem Dóra starfaði fyrir félagið gekk hún í fjölmörg störf sem sjálfboðaliði og vann oft langt umfram vinnuskyldu sína. Allt þetta gerði Dóra af mikilli gleði svo eftir var tekið af félagsmönnum og hefur hún verið og er enn í miklum metum meðal félagsmanna. Eftir að Dóra lét af störfum fyrir Blindrafélagið hefur hún haldið áfram að gefa kost á sér til og hefur hún og er enn í miklum metum meðal félagsmanna.

Eftir að Dóra lét af störfum fyrir Blindrafélagið hefur hún haldið áfram að gefa kost á sér til hinna ýmsu starfa fyrir Blindrafélagið, fjölmörgum félagsmönnum til mikillar gleði.

Með því að veita Dóru Hannesdóttur Gulllampa Blindrafélagsins  vill stjórn félagsins sýna þakklætisvott sinn í garð Dóru fyrir að hafa skarað framúr við að sinna af mikilli óeigingirni og af jákvæðum hug dýrmætu  starfi í þágu blindra og sjónskertra á Íslandi.

Arnþór Helgason

Arnþór Helgason hefur frá unga aldri látið sig málefni blindra miklu varða og á sama tíma verið um langt skeið mjög virkur í réttindabaráttu fatlaðra og meðal annars verið þar í fremstu forustu.

Arnþór afþakkaði að taka við Gulllampanum.

Auglýsing: Barnavöggurnar komnar aftur 

Allar nánari upplýsingar í síma 846 7001.

Bls 24-26.

Óvæntar og fyrirsjáanlegar

niðurstöður úr skoðanakönnun Capacent Gallup á viðhorfum til sjónskerðingar

Netskoðanakönnun gerð fyrir Blindrafélagið dagana 12.–29. maí 2009, úrtak 1.200 manns á öllu landinu 16–75 ára, handahófsvaldir í viðhorfahópi Capacent Gallup. Fjöldi svarenda 708, 60,5%.

Í maí 2009 fékk Blindrafélagið Capacent Gallup til að gera viðhorfskönnun meðal almennings, til að kanna hvernig við – almennir borgarar þessa lands – sjáum blindu og sjónskerðingu og hvaða viðhorf almenningur hefur til Blindrafélagsins. Niðurstöðurnar voru bæði hvetjandi og óvæntar.

Blindrafélagið, samtök blindra og sjónskertra á Íslandi nýtur mjög jákvæðs viðhorfs samkvæmt niðurstöðum könnunarinnar. 94,4% og 98,5% hafa styrkt eða gætu hugsað sér að styrkja starfsemi og verkefni félagsins.

Sjálfsagt kemur það ekki mörgum á óvart að almennt er litið á sjónmissi eða alvarlega sjónskerðingu sem mjög alvarlegan hlut.

Teikning: Brian Pilkington fyrir “VÍB sumarið 1999”, birt með leyfi.

Í könnuninni voru þátttakendur beðnir um að velja og raða þremur áföllum eða sjúkdómum, af tólf atriða lista, sem þeir teldu að myndu hafa neikvæðustu áhrifin á lífsgæði þeirra. Síðan voru reiknaðar út hlutdeildareinkunnir með 100 sem hæstu mögulegu einkunn. Útkoman varð eftirfarandi:

Lömun 45,7 





Sjónmissir eða alvarleg sjónskerðing 34,1


Heilablóðfall 27,2



HIV alnæmi 21,2



Krabbamein 20,8




MS-sjúkdómurinn 17,9




Geðraskanir 16,0


Hjartaáfall/Hjartasjúkdómar 6,6


Heyrnarmissir 5,2




Missir á handlegg 2,6




Missir á fótlegg 2,3



Sykursýki 0,2

Eins skiljanlegt og það er að sjónmissir eða sjónskerðing sé álitin hafa næstneikvæðustu áhrifin á lífsgæðin, á eftir lömun, þá er það jafnframt áhugavert að sjá að ýmislegt sem skorar lægra en sjónmissir eru sjúkdómar eða áföll sem geta hæglega bundið enda á líf fólks. Líf án sjónar getur búið yfir miklum lífsgæðum og er svo sannarlega þess virði að lifa. – Spyrjið bara ef tækifæri gefst til.

Í könnuninni kom jafnframt fram mikið þekkingarleysi gagnvart því hvað það er að vera sjónskertur eða blindur. Þannig voru t.d. 18,6% sem töldu að það að vera sjónskertur væri það að þurfa að nota gleraugu. Rúm 28% aðspurðra töldu að sjón á bilinu 50–80% jafngilti því að vera blindur. Skilgreiningar á blindu og sjónskerðingu má sjá á síðu 29.

Almennt má segja að skoðanakönnunin hafi leitt í ljós að almenningur sjái það sem afskaplega erfitt að þurfa að lifa með sjónskerðingu með tilheyrandi neikvæðum áhrifum á lífsgæði. 

Ekki er ólíklegt að þessi afstaða geti falið í sér hindranir á möguleikum blindra og sjónskertra til að taka virkan þátt í samfélaginu.

Kökurit 1:

Þegar spurt var hvernig fólki liði í návist blindra eða sjónskertra sögðust 92,3% vera afslappaðir í návist sjónskertra og 89,9% sögðust vera afslappaðir í návist blindra.

Þegar þátttakendur voru hinsvegar beðnir um að leggja mat á hvernig öðrum liði í návist blindra og sjónskertra þá varð niðurstaðan að 65,6% væru afslappaðir í návist sjónskertra og 62,9% í návist blindra.

Kökurit 2:

Er erfitt fyrir blint og sjónskert fólk að ferðast? 77,2% svarenda telja að svo sé. Vissulega þurfa að vera fyrir hendi ákveðnar aðstæður til að gott sé fyrir blinda og sjónskerta að ferðast - hvort sem um innanbæjarferðir eða lengri ferðir er að ræða. Ferðaþjónusta blindra í Reykjavík, sjá Samfélagslampann bls. 20, auðveldar blindum Reykvíkingum að ferðast innanbæjar á sjálfstæðan máta. Ekki eru allir blindir íbúar á höfuðborgarsvæðinu svo lánssamir.

Kökurit 3:

Er erfitt fyrir blinda og sjónskerta að afla sér upplýsinga? 64% telja að svo sé. Raunveruleikinn er sá að netið og tækniframfarir hafa gert blindum og sjónskertum mun auðveldara að afla sér upplýsinga. Miðlum fyrir blinda og sjónskerta hefur fjölgað á undanförnum áratugum. Mikilvægir miðlar eru t.d. punktaletrið, hljóðbækur, stækkað letur og rafrænn texti. Á heimasíðu Blindrafélagsins er t.d. hægt að hlusta á Valdar greinar, hljóðtímarit Blindrafélagsins.

Kökurit 34

Hvernig er aðgengi blindra og sjónskertra að internetinu? 74,8% telja að það sé slæmt. Raunin er sú að blindir og sjónskertir sem eru tölvulæsir hafa mikið gagn og gaman af netinu og geta nýtt sér það á margvíslegan hátt. Vissulega þarf að laga aðgengi að mörgum vefsvæðum til að þau verði að fullu aðgengileg þeim hjálparbúnaði sem blindir og sjónskertir notast við á tölvunum sínum og Blindrafélagið mun beita sér í þeim málum.

ALMENNUR MISSKILNINGUR

opinberaður í viðhorfskönnun Capacent Gallup

Í skoðanakönnun Capacent Gallup voru 87,8% aðspurðra þeirrar skoðunar að það væri erfitt fyrir blint og sjónskert fólk að fá atvinnu. Viðbúið er að þetta viðhorf sé í sama mæli meðal atvinnurekenda og hafi þar með mikil áhrif á atvinnumöguleika blindra og sjónskertra einstaklinga.

Neðst á síðunni er m.a. gerð grein fyrir þeim fjölmörgu störfum sem blindir og sjónskertir einstaklingar hafa sinnt hér á landi og sýnir það úrval, ásamt viðtölum í blaðinu, fram á hvað færni og geta sjónskertra einstaklinga getur verið fjölbreytileg - oft meiri en almenningur og atvinnurekendur geta gert sér grein fyrir. Svipað gildir um ástundun náms, en 66,5% telja að það sé erfitt eða mjög erfitt fyrir blinda og sjónskerta að stunda nám.

Raunveruleikinn er hinsvegar sá að fjölmargir blindir og sjónskertir einstaklingar hafa lokið námi  í hinum ýmsu námsgreinum. Með réttum stuðningi og hjálpartækjum eiga blindir og sjónskertir að geta stundað nám og sinnt vinnunni eins og hverjir aðrir.

Þegar kemur að heimilislífi þá telja 72,8% að það sé erfitt fyrir blinda og sjónskerta  einstaklinga að sjá um einfaldan hlut eins og matseld og 61% aðspurðra telja að það hljóti að vera erfitt fyrir blinda og sjónskerta að ala upp börn. 

Hversu mikinn misskilning þessi viðhorf fela í sér - ef réttur stuðningur er til staðar - sést bersýnilega þegar viðtölin við þau Alexander (bls. 11), Höllu Dís (bls. 8–10) og Þorkel (bls. 14–16) eru lesin. Alexander er blindur hestatamningamaður, Halla Dís er lögblind þriggja barna móðir og starfar sem hjúkrunarfræðingur og Þorkell Steindal - hann er sko fær í flestan sjó.

Vissir þú þetta um atvinnuþátttöku blindra og sjónskertra einstaklinga:

Fátt er eins skaðlegt blindum og sjónskertum og sú staðalímynd að það séu eingöngu tiltekin störf sem blindir og sjónskertir geti sinnt eða henti þeim betur en önnur störf.

Blint og sjónskert fólk, og þá sérstaklega ungt fólk, á að hvetja til að hugsa: Hvað langar mig að gera  og hvernig fer ég að því?

Störfum sem blindir og sjónskertir einstaklingar sinna hefur fjölgað mikið á undanförnum árum og í dag eru störfin fjölmörg og fjölbreytt. Borgarstjóri, forsætisráðherra og prófessor eru meðal starfa sem blindir eða sjónskertir hafa sinnt erlendis. Ljóst má vera að þau störf sem blindir og sjónskertir geta sinnt eru fleiri en þau störf sem þeir geta ekki sinnt. Sjáumst í vinnunni!

Meðal starfa sem vitað er að blindir eða sjónskertir einstaklingar sinna eða hafa sinnt hér á landi eru: Bankastörf, blaðamennska, bursta- og kústaframleiðsla, dýnu- og húsgagnaframleiðsla, forritun, forstjóri, forseti borgarstjórnar, framkvæmdastjórn, framreiðslustörf, fyrirtækjarekstur, garðyrkja, hárgreiðsla, hestatamningar, hjúkrun, hljóðfæraleikur, hljóðfærastillingar, húsgagnabólstrun, íþróttakennsla, kennsla, körfugerð, læknaritun, lögmannsstörf, leirkerasmíði, matseld, móttaka, myndlist, nám, nudd, prestskapur, símavarsla, sjúkraliðastörf, sjúkraþjálfunarstörf, skrifstofustörf, sölu-og markaðsstjórn, sölumennska, tónsmíðar, tæknifræðistörf, útvarpsmennska, vefnaður, þingmennska.

Lífsgæði ...og sjón

Gunnar Hersveinn rithöfundur og heimspekingur 

flutti hugleiðingu um lífsgæði og sjón 

á afmælishátíð Blindrafélagsins 19. ágúst 2009. 

Hér er brot úr erindi hans.

1. Lífsgæði I

„Lífsgæði er víðtækt hugtak og hægt er að skoða lífsgæði út frá mörgum sjónarhornum. Lífsgæði fela margt í sér, meðal annars: Góða heilsu, virðingu í samfélaginu, vináttu, tækifæri og vilja til að takast á við lífið ... Einnig þarf aga til að höndla lífsgæði og að temja sér nægjusemi til að öðlast sálarfrið. Umfram allt þarf maður að geta þakkað fyrir það sem maður þó hefur og að geta jafnframt lagt öðrum til.“

„Lífsgæði er hugtak yfir það sem eftirsóknarvert er í lífinu og tengist því grunnspurningu í siðfræðinni: Hvers konar líferni skapar eftirsóknarverð gæði? Lífsgæði eru þó ekki föst stærð heldur eru þau háð stað og tíma, hverju landi og samfélagi og þeim kröfum sem hver og einn gerir til sjálfs sín og annarra. Þannig getur verið rangt að álykta að lífsgæðin séu meiri til að mynda í Reykjavík heldur en á Seyðisfirði. Það fer allt eftir því hvaða einstaklingur á í hlut, hver markmið hans eru og hvernig líf hann vill skapa sér.“

2. Lífsgæði II

„Lífsgæði mín felast annars vegar í mannréttindum og hins vegar í persónulegum áhugamálum og metnaði. Þau get ég stundað ef ég er duglegur, hef nægan sjálfsaga og vit til að taka réttar ákvarðanir gagnvart þeim lífsgæðum sem ég sækist eftir. 

Ef ég missi sjónina held ég að sjálfsögðu öllum mínum mannréttindum og geri ríka kröfu til hins opinbera um að standa sig í því að fjarlægja þær hindranir sem ég lendi í. Þá þarf ég sennilega einnig að leggja enn meira á mig til að halda vinnunni og vinna að þeim áhugamálum sem ég kýs að leggja stund á.

Lífsgæði mín hljóta einnig að felast í því að ég verði áfram metinn sem fullgildur borgari þótt ég missi sjónina, að ég standi áfram jafnfætis öðrum en sé ekki settur skör lægra, að vinnufélagar mínir skipti ekki um viðhorf gagnvart mér, að ég finni mig áfram sem hluta af fjölskyldunni og þeim ákvörðunum sem hún tekur, ég tapi ekki vinum og deili áfram sömu ábyrgð með öðrum. Að enginn svipti mig tækifærum á röngum forsendum. Að ég geti áfram öðlast lífsfyllingu á eigin forsendum.“

3. Staðalímynd

„Hvernig er staðalímynd blindra? Svo virðist sem 
staðalímyndin snúist um það sem hinn blindi geti ekki gert. Hann geti til að mynda ekki starfað eða fengið vinnu nema við tiltekin störf á ákveðnum vinnustöðum. Hann geti ekki aflað sér upplýsinga nema með því að spyrja aðra um fréttir. Hann sé iðulega háður þessari fötlun og þurfi ævinlega að spyrja: Hvað leyfir blindan mér að gera og hvað ekki? Staðalímyndin setur sjónskerðinguna í öndvegi en ekki einstaklinginn. 

Staðalímyndin lætur líta út sem hinn blindi geti við fátt eitt starfað þó reyndin sé önnur. Öflugur einstaklingur getur nánast tekist á við hvaða starf sem er ... Vitlausar staðalímyndir vinna gegn lífsgæðum ef þær eiga sér sterkar rætur til að mynda í atvinnulífinu. Verkefnið felst því í að brjóta niður þessa hefðbundnu staðalímynd og byggja upp nýja. Lífsgæðin felast svo í því að lifa sjálfstæðu og innihaldsríku lífi og vera virkur í samfélaginu.“

Gunnar Hersveinn rithöfundur hefur skrifað tvær bækur um lífsgildi. Gæfuspor – gildin í lífinu (JPV 2005.) og Orðspor – gildin í samfélaginu (JPV 2008.) Hægt er að hlusta á ávarpið í heild sinni á www.blind.is: 

http://www.blind.is/utgafuverkefni/ymsar-greinar-og-utgafur/nr/1022.

Séð með okkar augum ...

Myndatexti:

Dæmi um rörasjón (RP)

Sjónskerðing getur verið af mismunandi toga og lýst sér á ýmsan hátt. Áður en lengra er haldið er rétt að taka fram að algengustu sjónvandamál fólks, eins og nærsýni, fjarsýni og sjónskekkja, flokkast ekki sem sjónskerðing. 

Á hverju ári fæðast 5–6 sjónskert börn hér á landi, þar af oftast 1–2 blind.

Aldurstengd hrörnun í augnbotnum

Langalgengasta orsök sjónskerðingar á Íslandi nú er svokölluð aldurstengd hrörnun í augnbotnum (AMD), sem í mæltu máli er oft nefnd kölkun (hrörnun) í augnbotni. 57% þeirra sem eru sjónskertir hér á landi eru það af völdum AMD. Öll líffæri okkar eldast frá vöggu til grafar og hvert og eitt á sinn sérstaka hátt og eru augun þar engin undantekning. Veigamikill hluti öldrunar augna er einmitt aldurstengd hrörnun í lespunkti. Fyrsta einkenni hennar er yfirleitt versnandi lestrarsjón en einnig lendir fólk í erfiðleikum með að sjá texta á sjónvarpi og þekkja andlit fólks á förnum vegi. Algengi þessa kvilla eykst mjög með aldrinum. Eru til dæmis aðeins 2,3% í aldurshópnum 60–65 ára, 27% í hópnum 75–80 ára en yfir 50% hjá þeim sem eldri eru en 80 ára. Fátt er vitað um orsakir aldurshrörnunar annað en þessi nánu tengsl við aldur, og lækning er af skornum skammti. Í vissum tilvikum er þó hægt að tefja framgang sjúkdómsins með ákveðnum aðgerðum, sem framkvæmdar eru af augnlæknum. Sem betur fer leiðir þessi hrörnun aldrei til alblindu. Menn halda ratsjóninni.

Retinitis Pigmentosa (RP)

Í öðru sæti blinduorsaka er arfgengur Retinitis Pigmentosa, sem er flokkur arfgengra hrörnunarsjúkdóma. Þetta er alvarlegur sjúkdómur þar sem hann herjar á ungt fólk og leiðir í mörgum tilvikum til alblindu með tímanum.

Lækning hefur ekki fundist en mikið er unnið að rannsóknum og eru klínískar meðferðartilraunir þegar hafnar. Með þennan sjúkdóm eru um  6% allra sjónskertra. Nýgengi RP er talið vera um 1/3500. Algengasta einkenni RP er hægfara hrörnun á ljósnemum sem oftast birtist fyrst sem náttblinda. Hún líkist því sem venjulegt fólk upplifir þegar það fer inn í t.d. bíósal á sólríkum degi nema hvað að RP-sjúklingar ná ekki að aðlagast myrkrinu. Þegar sjúkdómurinn þróast áfram fer að bera á skerðingu sjónsviðs og þá fyrst við ytri mörk þess. Margir upplifa „tunnel vision“ eða eins og að horfa í gegnum rör þar sem sjón til hliðar er því sem næst horfin. Annað afbrigði RP er viðsnúningur, fyrst dettur út mið-læga sjónsviðið en ytri sjónsviðsmörk haldast lengur. Einkenni RP koma oftast fram á unglingsárum eða við upphaf fullorðinsára og þróast sjúkdómurinn langt fram eftir aldri.

Myndatexti:

Dæmi um  fulla sjón

Myndatexti:

Dæmi um sjón með hrörnun í augnbotnum

HVERJIR ERU SJÓNSKERTIR OG HVERJIR ERU BLINDIR?

Algengustu sjónvandamál fólks, eins og nærsýni, fjarsýni og sjónskekkja, flokkast ekki sem sjónskerðing. Samkvæmt alþjóðlegri skilgreiningu eru þeir einir sjónskertir sem sjá minna en 6/18 (30% - sjá á 6 m færi það sem eðlilegt er að sjá á 18 m færi) með betra auga með besta gleri eða hafa sjónsvið þrengra en 20°. Þegar þannig er ástatt eiga menn í erfiðleikum með lestur þrátt fyrir bestu gleraugu og mega til dæmis ekki stjórna bifreið. Samkvæmt sömu skilgreiningu eru þeir blindir sem sjá minna en 3/60 (5%) með betra auga með besta gleri eða hafa sjónsvið minna en 10°. Þeir eiga erfitt með að fara um einir á ókunnugum stað, þrátt fyrir bestu sjónhjálpartæki.

Gláka

Í þriðja sæti (55 manns eða 3,4%) kemur svo hægfara gláka sem orsök sjónskerðingar meðal Íslendinga. Glákan er sá sjúkdómur sem blindað hefur flesta Íslendinga gegnum tíðina. Hún er einkennalítil í byrjun, þar sem hún ræðst fyrst á hliðarsjónina, þannig að fólk getur oft lesið þrátt fyrir langt genginn sjúkdóm. Um síðir verður fólk þó alblint af hennar völdum ef ekkert er að gert. Árangursrík meðferð er til við gláku og því aðalatriðið að finna sjúkdóminn í tæka tíð. Mikið hefur áunnist í glákuvörnum hérlendis hin síðari ár. 

Aðrar orsakir ...

Aðrar blinduorsakir eru margar en fágætari, segja má að nánast hvaða sjúkdómur sem er geti valdið sjónskerðingu. Má þar sem dæmi nefna matta hornhimnu, ský á augasteini, blæðingu í glerhlaupi, bólgur í augum, æðastíflur í augnbotni, blæðingar eða los á sjónhimnu, bólgu eða rýrnun á sjóntaugum, æðastíflur í sjóntaugum, rýrnun eða æxli í miðtaugakerfi og augnslys. Þá er sykursýki vaxandi orsök sjónskerðingar í nágrannalöndum okkar, þótt hún sé ekki verulegt vandamál hjá okkur vegna góðs eftirlits og meðferðar sjúkdómsins. Af þessari upptalningu er ljóst að margbreytni sjónskerðingar er mikil. Suma skortir lestrarsjón meðan aðra skortir ratsjón. Flestir þurfa aukið ljósmagn en aðrir sjá þó best í rökkri og svo mætti lengi telja.

Rannsóknir

Töluverðar framfarir hafa verið í rannsóknum á undanförnum árum og má lesa um sumt af því á www.blind.is.

Heimildir

www.blind.is/fraedin/visindagreinar

www.sjonlag.is/thjonusta/augnsjukdomar

www.midstod.is/Pages/170?newsid=21

Mynd 2 úr safni Lýðheilsustöðvar, birt með leyfi hennar.

Breytt til að sýna RP og AMD fyrir Blindrafélagið.

Bls  30-31

Bylting í þjónustu við blint og sjónskert fólk

Þann 18. desember 2008 voru samþykkt, frá Alþingi, lög um nýja Þjónustu- og þekkingarmiðstöð fyrir blinda, sjónskerta og daufblinda einstaklinga og tók miðstöðin til starfa þann 1. janúar 2009. Miðstöðin leysti af hólmi Sjónstöð Íslands sem starfað hafði frá árinu 1987.

Þann 1. mars 2009 skipaði þáverandi félags-og tryggingamálaráðherra, Ásta r. Jóhannesdóttir, miðstöðinni forstjóra og er það Huld Magnúsdóttir.

Blaðamaður Víðsjár hitti Huld að máli og bað hana að segja frá hinni nýju Þjónustu-og þekkingarmiðstöð.

Er mikill munur á starfi hinnar nýju Þjónustu- og þekkingarmiðstöðvar og Sjónstöðvar Íslands?

,,Já, munurinn er mikill, fyrst og fremst á umfangi þjónustunnar. Á Þjónustu- og þekkingarmiðstöðinni starfa mun fleiri ráðgjafar en störfuðu á Sjónstöð Íslands. 

Sjónstöðin lagði mikla áherslu á augnskoðanir og þjónustu sjónfræðinga og þó Þjónustu- og þekkingarmiðstöðin leggi vissulega áherslu á sjónhjálpartæki, þá leggur hún mun meiri áherslu á ráðgjöf og einstaklingsbundna kennslu en áður var.

Sem dæmi um breytingarnar má nefna að kennsluráðgjöf, sem áður var á hendi Blindrafélagsins, varð hluti af þeirri þjónustu sem hér er veitt og námsgagnagerð, sem áður tilheyrði Blindrabókasafni Íslands, er nú hluti af þeirri þjónustu sem miðstöðin veitir blindum og sjónskertum nemendum. Þetta er veruleg breyting frá því sem var því nú er öll þessi þjónusta veitt á einum stað og heyrir öll undir sama ráðuneytið. Hvað nemendurna varðar þá er nú mun auðveldara að veita þeim heildstæða þjónustu þar sem fleiri ráðgjafar og sérfræðingar eru nú saman komnir á einum og sama staðnum og því auðveldara að veita heildstæða þjónustu.

Miðstöðin heyrir undir félags- og tryggingamálaráðuneytið, en Sjónstöðin heyrði undir heilbrigðisráðuneytið. Þetta er heilmikil áherslubreyting því Sjónstöðin var skilgreind sem heilbrigðisstofnun en það er Þjónustu- og þekkingarmiðstöðin ekki.

Þá ber einnig að nefna að heilmikil aukning hefur orðið í kennslu ADL- og umferlis. ADL er skammstöfun fyrir „athafnir daglegs lífs“ og umferli merkir að læra að komast leiðar sinnar í umhverfinu. Sjónstöðin hafði, áður en hún var lögð niður, ráðið til starfa fjóra ADL- og umferliskennara til viðbótar við einn sem starfað hafði þar í nokkur ár. Þessir fjórir einstaklingar sóttu sérnám á Írlandi og höfðu starfað á Sjónstöðinni í rúmt ár áður en stöðin var lögð niður og hin nýja miðstöð tók til starfa.

Á Sjónstöðinni störfuðu 9 starfsmenn, en á Þjónustu-og þekkingarmiðstöðinni starfa nú 29 starfsmenn í 26 stöðugildum.“

Þú minntist á kennsluráðgjöf, útskýrðu hvað felst í því.

,,Kennsluráðgjafar starfa við að veita blindum og sjónskertum nemendum, foreldrum þeirra og skólum ráðgjöf og aðstoð varðandi nám á öllum skólastigum. Ráðgjöfin getur snúið að sjálfu námsefninu, þ.e. hvaða form hentar nemandanum best, stækkað prentletur, punktaletur eða rafrænt form. Ráðgjöfin snýr einnig að hjálpartækjum, s.s. stækkunarbúnaði, tölvuhjálpartækjum o.fl., hvar nemandinn er best staðsettur í skólastofunni og hvaða kennsluaðferðum er best að beita. Í sumum tilfellum þurfa nemendur á sérkennslu að halda frá kennsluráðgjafa, en starfið felst fyrst og fremst í ráðgjöf og stuðningi. Á miðstöðinni starfa nú fimm kennsluráðgjafar.“

Að framansögðu má ætla að þjónustan hafi aukist verulega, en hefur notendum þá ekki fjölgað að sama skapi?

,,Notendur eru í dag tæplega 1.600 talsins og af þeim hópi eru um 400 virkir. Notendahópurinn hefur ekki stækkað mikið, en hins vegar hefur þjónustustigið hækkað verulega og þjónusta við hvern og einn notanda er miklu meiri nú en áður. Helsta skýringin á því að notendum hefur ekki fjölgað mikið er sennilega sú að það vantar kynningu á þjónustu stofnunarinnar og fólk veit hugsanlega ekki að hún er til eða hvaða þjónustu má sækja þangað. Úr þessu er ætlunin að bæta á komandi vetri og við erum þegar byrjuð. Stærsti notendahópurinn er eldra fólk og væntanlega er það sá hópur sem helst þarf að beina sjónum að varðandi kynningu. Fyrir skömmu sendum við út bréf og bækling á öll dvalarheimili í landinu og það á örugglega eftir að skila sér þegar líður á haustið.

Fólk veit t.d. ekki að Þjónustu- og þekkingarmiðstöðin úthlutar ýmsum hjálpartækjum sem létt gætu mörgu sjónskertu og blindu fólki lífið á ýmsan hátt.

Við höfum hins vegar fundið að þeir sem áður nutu þjónustu Sjónstöðvarinnar eru margir orðnir meðvitaðir um hina auknu þjónustu og við höfum fundið fyrir aukinni ásókn notenda í þjónustuna sem er bara hið besta mál.

Í undirbúningi að hinni nýju miðstöð kom upp sú hugmynd að hverjum notanda yrði úthlutaður svokallaður „tengiliður“. Það merkir að hver notandi hefur einhvern einn starfsmann hér á stöðinni sem heldur utan um hans mál og ber ábyrgð á að sú þjónusta, sem ákveðið hefur verið að veita notandanum, skili sér og sé veitt. Tengiliðurinn skipuleggur, í samráði við notandann og aðra ráðgjafa stöðvarinnar, þjónustuáætlun og ber síðan ábyrgð á að henni sé fylgt eftir. Þetta fyrirkomulag er til mikillar hagræðingar fyrir notendur því nú leita þeir einungis til eins starfsmanns sem á að leysa úr hans málum inni á miðstöðinni.“

Hjálpartæki sem létta lífið

Hvaða hjálpartækjum úthlutar miðstöðin og er það nýjung í þjónustunni?

,,Nei, það er ekki nýjung. Sjónstöð Íslands úthlutaði ýmsum hjálpartækjum og það gerir Þjónustu- og þekkingarmiðstöðin einnig. Miðstöðin úthlutar t.d. hvíta stafnum til þeirra  sem þurfa á honum að halda til að komast leiðar sinnar, ýmsum hjálparbúnaði fyrir tölvur, s.s. stækkunarbúnaði, talgervlum o.fl., stækkunartækjum sem stækka lesmál, Daisy MP3 spilurum, námsbókum á punktaletri og stækkuðu letri, stækkunarglerjum ýmiss konar og fleiru. Þá er mikið sérsmíðað af ýmiss konar gleraugum.“

Hverjir geta fengið þjónustu á hinni nýju miðstöð?

,,Miðstöðin miðar við alþjóðleg sjónmörk sem eru 6/18 eða 30% sjón. Að tala um sjón í prósentum er samt mjög villandi og segir lítið þar sem sjón og sjónnýting tveggja einstaklinga sem mælast eins getur verið afar mismunandi og getur t.d. farið eftir birtuskilyrðum og mörgum öðrum þáttum.”

Nú er hin nýja miðstöð staðsett á 5. hæð í húsi Blindrafélagsins, á sama stað og Sjónstöðin var.

Er ekki orðið þröngt um starfsemina þar sem þjónustan hefur aukist og starfsmönnum fjölgað úr 9 í 29?

,,Jú, það er þröngt um okkur hérna, en við höfum reynt að skipuleggja vel það litla pláss sem við höfum  vel og þröngt mega sáttir sitja eins og sagt er.

Í undirbúningi fyrir hina nýju miðstöð var gert ráð fyrir að starfsemin fengi mun meira húsrými og hún yrði þá annarsstaðar en hér í Hamrahlíð 17. Á tímum niðurskurðar var síðan horfið frá þessum áformum í bili, enda þykir okkur rétt að nýta fjármagn til stöðvarinnar í aðra þætti, alla vega í bili. Sambúðin við Blindrafélagið er enda mjög góð og staðsetningin hentar vel.”

Á.G 

Bls 32:

Styrktarlína fyrir sjónlag

Bls 33:

Senior-verkefnið – til mikilla hagsbóta fyrir sjónskert fólk

Kristín Gunnarsdóttir sjónfræðingur starfar hjá Þjónustu- og þekkingarmiðstöð fyrir blinda, sjónskerta og daufblinda einstaklinga. 

Hún hóf störf hjá Sjónstöð Íslands árið 1985, eða áður en stöðin var formlega opnuð. 

Fyrsta verk hennar þá var að vinna með innanhússarkitekt að því að skipuleggja vinnurými sjónfræðings á stöðinni.

Kristín hefur því fylgst vel með í fræðunum í tæp 25 ár og þar með talið þróun og meðferð alls kyns augnsjúkdóma.

Fyrir rúmu ári var hún skipuð í norrænan starfshóp til að vinna að þróun efnis sem nota á við endurhæfingu fólks með aldurstengda hrörnun í augnbotnum. Verkefnið nefnist Senior og þátttakendur í því eru fagaðilar frá öllum Norðurlöndunum.

Verkefnið er unnið undir stjórn háskólans í Kalmar í Svíþjóð.

,,Upphafsmenn verkefnisins voru tveir Svíar, þeir Krister Inde sjónþjálfi og Jörgen Gustavson sjónfræðingur. Í starfi sínu fundu þeir fyrir því að lítið efni var til sem sérstaklega var hannað og útfært fyrir fólk með aldurstengda hrörnun í augnbotnum. Þeir hófu að rannsaka hvernig  fagfólk á þjónustumiðstöðvum/sjónstöðvum í Svíþjóð, Noregi og Danmörku endurhæfði og leiðbeindi fólki með þennan augnsjúkdóm, og komust að því að vinna með þessu fólki var ekkert samræmd, endurhæfingin og upplýsingarnar fóru alfarið eftir því hvað mönnum fannst henta og eftir því fjármagni sem hver stöð hafði yfir að ráða. Þeir ákváðu því að afla styrkja til að setja á fót verkefni sem miðaði að því að samræma meðhöndlun á fólki með aldurstengda hrörnun í augnbotnum. Þeim varð vel ágengt, fengu t.d. styrki frá blindrafélögum allra Norðurlandanna, frá framleiðendum sjónhjálpartækja ýmiss konar, frá lyfjafyrirtækjum, en hæsta styrkinn veitti NUH (Nordiskt utvecklingscenter för Handikapphjälpmedel). Þegar á leið bættust Ísland og Finnland í hópinn og þar með var verkefnið orðið norrænt.“

Hversu stór hópur sjónskertra er fólk með aldurstengda hrörnun í augnbotnum?

,,Fólk með þessa hrörnun er um 70 –75% allra notenda á þjónustumiðstöðvum/sjónstöðvum allra Norðurlandanna, þannig að þetta er stór hópur og mjög mikilvægt að endurhæfing hans og meðhöndlun sé samræmd þannig að sem bestur árangur náist. Sjúkdómurinn skiptist í tvö afbrigði, þ.e. þurra afbrigðið eins og við köllum það og svo vota eða blæðandi formið. Um 75% þeirra sem greinast með aldurstengda hrörnun eru með þurra afbrigðið en  um 10–15% með það vota eða blæðandi. Miklar rannsóknir hafa farið fram á vota forminu og Svíar hafa eytt miklum fjármunum í meðhöndlun þess með ágætis árangri en eftir stendur samt að sjónin skerðist mismikið. Þurru breytingarnar eru hins vegar mjög hægfara og eru, enn sem komið er, ekki meðhöndlanlegar. Segja má að þriðji hver maður yfir 80 ára aldri greinist með þessar breytingar í öðru eða báðum augum og með hækkandi aldri fólks fjölgar þeim sem greinast og verða sjónskertir.“

Mikilvægt að horfa rétt

Segðu okkur meira frá efninu sjálfu og er það komið út á íslensku?

,,Um er að ræða fjóra bæklinga eða hefti sem innihalda kennslu- og þjálfunarefni, upplýsingar fyrir starfsfólk sem vinnur með fólki með þennan sjúkdóm og upplýsingar fyrir hinn sjónskerta og aðstandendur hans. Þrjú hefti eru komin út á íslensku, voru gefin út með styrkjum frá Blindrafélaginu og Blindravinafélagi Íslands, og ég er að  ljúka við þýðingu þess fjórða.

Endurhæfing þessa hóps felst fyrst og fremst í þjálfun augnanna þar sem eitt aðaleinkenni hans er að skarpa miðjusjónin, sú sjón sem fólk notar við lestur, dofnar mjög eða hverfur jafnvel alveg. Í þeim tilfellum þarf að leita að hliðarsjóninni og æfa hana og þjálfa til þess að hún nýtist sem best, jafnvel við lestur. Fólk með þennann sjúkdóm er auðvitað á mjög mismunandi stigi, allt frá því að geta lesið hefðbundið blaðaletur með gleraugum eða daufu stækkunargleri til þess að geta ekki nýtt miðjusjónina til lestrar. Endurhæfingin felst í að æfa fólk í að halda lesmálinu í réttri fjarlægð og horfa rétt. Fólk þarf oft að halda

lesmálinu í u.þ.b. 10 cm fjarlægð og þegar svo er komið er oftar en ekki betra að hreyfa sjálft lesmálið við lestur í stað þess að hreyfa höfuðið.

Fyrsta heftið nefnist „Komdu nær“ og inniheldur leiðbeiningar um hvernig fólk þarf að breyta lesfjarlægðinni og hvernig best er að halda lesmálinu til að ná sem bestum árangri.

Annað heftið nefnist „Lesa meira“ og er einkum ætlað fagfólki til að meta lesgetuna. Það inniheldur próf og æfingatexta í mismunandi leturstærð auk þess sem þar er að finna fróðleik um lestur sjónskerts fólks.

Þriðja heftið nefnist „Allt mögulegt“ og er ætlað þeim sem eru sjónskertir og aðstandendum þeirra. Það gengur einkum út á að hvetja fólk áfram og sýna fram á að allt er mögulegt með réttum aðferðum. Þarna er m.a. að finna lausnir á ýmsu og nýjar aðferðir við ýmislegt sem hinn sjónskerti gerði áður án vandræða en á nú í erfiðleikum með. Þessi þrjú hefti eru komin út á íslensku og eru þegar komin í notkun.

Fjórða heftið nefnist „Upplýsingar og æfingar fyrir stækkunartæki“  en það er bæklingur  fyrir þá sem fá lánuð þannig tæki. Hann er líka góður stuðningur fyrir fagfólkið sem leiðbeinir um notkun tækjanna.

Ég vinn þessa dagana að því að þýða og aðlaga bæklinginn að íslenskum aðstæðum.“

Hvert er þitt hlutverk í þessari samnorrænu vinnu og hvert er framhald verkefnisins?

,,Mitt hlutverk hefur aðallega falist í þýðingum á íslensku og staðfæringu efnisins. Þegar því er lokið mun ég taka þátt í að sjá til þess að þetta komist í notkun og sjálfsagt mun ég taka þátt í kynningu efnisins og að fylgja því eftir hér á landi. Ég er þegar byrjuð að nota efnið hér á Þjónustu- og þekkingarmiðstöðinni og finnst það gefa góða raun. Þá er Senior-verkefninu í raun lokið. Ég er mjög ánægð með að hafa átt þess kost að taka þátt í þessu verkefni og er þess fullviss að þetta framtak á eftir að bæta meðhöndlun og endurhæfingu fólks með aldurstengda hrörnun í augnbotnum.“

Á.G.

Bls 35:

Auglýsing Bálfararbeiðni,www.kirkjugarðar.is

Bls 36-39:

Óskum Blindrafélaginu til hamingju með 70 ára afmælið.

Styrktarlínur

Bls 40:

Blindrafélagið – sem samfélag

Um mitt árið 2009 voru 1.507 einstaklingar skráðir hjá Þjónustu- og þekkingarmiðstöð fyrir blinda, daufblinda og sjónskerta einstaklinga, sem uppfylltu skilyrði Alþjóðaheilbrigðismálastofnunarinnar (WHO) um blindu eða sjónskerðingu.

Kökurit:

Sjónskertir: 1.384 (92%)

Blindir – sjón 0-2%: 123 (8%)

Staplarit:

Skipting eftir aldurshópum

21 árs og yngri: 163

22-69 ára: 316

70 ára og eldri: 1.028

Börn og ungmenni

Á Íslandi eru hátt í 200 börn og ungmenni sem eru sjónskert (minna en 30% sjón) eða blind. Blindrafélagið berst

fyrir því að þau geti verið félagslega virk og að þau eigi kost á sömu menntunarmöguleikum og jafnöldrum þeirra stendur til boða. Það gerir félagið m.a. með námskeiðshaldi, starfsemi sérstaks æskulýðsfulltrúa og skipulögðu félagslífi. Auk þess styrkir félagið fagfólk fjárhagslega til náms, m.a. við kennsluráðgjöf og umferliskennslu blindra og sjónskertra einstaklinga.

Að vera virkur í samfélaginu

Einstaklingum sem eru á virkum atvinnualdri og eru blindir eða sjónskertir er jafn mikilvægt og öðrum að taka virkan þátt í samfélaginu. Virk atvinnuþátttaka er ein af forsendum þess að geta lifað sjálfstæðu og innihaldsríku lífi. Á Íslandi eru á fjórða hundrað einstaklingar á virkum atvinnualdri – margir þeirra einangraðri en vilji stendur til. Blindrafélagið stuðlar að auknum lífsgæðum þessa hóps, m.a. með fræðslu, ráðgjöf, akstursþjónustu, leiðsöguhundum, námsstyrkjum og öðrum þeim stuðningi sem leitað er eftir.

Eldri borgarar

Stærsti hópur blindra og sjónskertra á Íslandi er eldri borgarar. Blindrafélagið leggur á það mikla áherslu að sjónskerðingin verði ekki til þess að þeir einangrist. Meðal annars heldur Blindrafélagið úti ferðaþjónustu, ráðgjöf, trúnaðarmannakerfi, hljóðmiðlaútgáfu og félagslífi sem sérstaklega er sniðið að þörfum blindra og sjónskertra eldri borgara.

Blindrafélagið er mannréttindasamtök

Blindrafélagið, samtök blindra og sjónskertra á Íslandi er samfélagslegt afl – mannréttindasamtök – sem berst fyrir því að blindir og sjónskertir einstaklingar geti lifað sjálfstæðu, innihaldsríku og ábyrgu lífi og að þeim sé tryggður jafn réttur og jöfn tækifæri til ábyrgrar, virkrar og viðurkenndrar þátttöku í öllum þáttum samfélagsins. Ekkert um okkur án okkar er alþjóðlegt kjörorð sem Blindrafélagið á með öðrum samtökum fatlaðra.

Okkar hlutverk er:

Stuðningur til sjálfstæðis 

Hlutverk Blindrafélagsins er að stuðla að því öllum stundum að blindir og sjónskertir einstaklingar geti lifað sjálfstæðu og innihaldsríku lífi og verið samfélagslega virkir. Þetta skal félagið m.a. gera með því að:

• hafa frumkvæði og vera virkt gagnvart opinberum og óopinberum aðilum í því að vinna réttinda- 

og hagsmunamálum blindra og sjónskertra einstaklinga framgang,

• fræða samfélagið um allt það sem má verða til þess að styrkja stöðu blindra og sjónskertra í samfélaginu og skapa gagnvart þeim heilbrigt og jákvætt viðhorf sem einstaklingum,

• stuðla að samfélagslegri aðlögun að mismunandi þörfum, með sérstakri áherslu á þarfir blindra 

og sjónskertra einstaklinga, í þeim tilgangi að útrýma hvers kyns aðgengishindrunum,

• stuðla að og hvetja blinda og sjónskerta einstaklinga til að vera virkir og ábyrgir þátttakendur 

í samfélaginu,

• skapa félagsmönnum vettvang til félags- og tómstundastarfs í samræmi við óskir þeirra og þarfir,

• stuðla að og styðja vísindarannsóknir og fræðslu í þágu sjónverndar.

Innsíða kápa aftan:

Auglýsing Optic Reykjavík

Kápa aftan:

Auglýsing Blindravinnustofan.
